
Дэмбээгийн Мягмар

	 

	Зохиолч Дэмбээгийн Мягмар 1933 онд Сэлэнгэ аймгийн Хушаат сумын нутагт малчны гэр бүлд төржээ. 1955 онд монгол улсын их сургууль төгсжээ. Уран зохиолын ажлыг 1950 оноос эхлэн бичиж, энэ завсар хүүхдэд зориулан «Балын амт» (1965), «Анчин Дорж» (1968), зэрэг ном хэвлүүлжээ.

	Д. Мягмарын бичсэн «Ажилсаг охин», «Анчин Дорж» зэрэг оньсогот өгүүллэгийг манай хүүхдүүд ихэд сонирхон уншдаг юм.

	 

	 


АЖИЛСАГ ОХИН

	(оньсогот өгүүллэг)

	 

	Цэцгээ охин хоршооноос авч ирсэн ногоон сүүлтэй цагаан тахиа, ганц хөлтэй гадсан толгойт, давхарлан өмссөн далан долоон дээлтээ хоолныхоо савнаас гаргаж, иддэггүй хир нь их гэдэстэй, явдаггүй хир нь дөрвөн хөлтдөө хийв.

	Бас хоршооноос авч ирсэн ясан ходоодтой хар илжигнээс аавдаа нэг атгыг өгч, ясан бөөртэй улаан бяруунаас ээждээ хоёр атга өгөөд, дээрээс унасан юм шиг, дэргэдээс ургасан юм шиг хурц хутгаар өөлсөн юм шиг, хурын усаар угаасан юм шигээсээ хоёр ширхгийг өвгөн аавдаа өгөөд, худаг биш байтлаа устай, хонь биш байтлаа хорголтой, мах биш байтлаа улаан, бөмбөг биш байтлаа бөөрөнхийгөөс амтархан идлээ.

	Аав ээжийгээ ажилдаа ядарч байгааг хараад яаран босож уургалж болдоггүй уурт хар мориноос барьж ирээд, цаддаггүй цагаан гахайныхаа гэдсэнд хуурай түлээ хийж, гал түлээд шөлийг нь уугаад махыг нь иддэггүйг чанаж, түүндээ бас намайг дангаар минь иддэггүй надгүй бол бас иддэггүйгээс хийж, галуу шиг хүзүүтэй, гахай шиг гэдэстэй, галын захаас холддоггүйд уудалж аав ээж, өвгөн ааваа дуудлаа.

	Дараа нь Цэцгээ охин дуурайдаг дугариг цэнхэрт нүүрээ харчхаад, нэг малгайтай дөрвөн хүний ард суунгаа, мэддэгт мэргэн цоохор мэддэггүйд эрээн цоохроо дэлгэж бас ангаг цангаг зантай, цагаан газар явдалтай авч, цагаан талд хар үр тарьж, хар үрээс хамаг ухаан гаргаж эхэллээ.

	 


БАЛЫН АМТ

	(тууж)

	 

	Алсын замд

	 

	Галт тэрэгний буудалд хүмүүс хөлхөлдөн, хаврын оройн цэнгэг агаараар цээж дүүрэн амьсгалж, энэ тэрийг ярилцан галт тэрэг хүлээж байлаа. Зогсоолын зүгээс үе үе сэржигнэн үлээх сэвэлзүүр салхинд тосны эхүүн хурц үнэр хааяа хүчтэй үнэртэнэ.

	Галт тэрэгний доогуур байн байн тонголзон ган төмөр дугуйг алхаар тог тог тогшиж яваа жирвэгэр сахалтай хижээлдүүхэн хүнийг би сонирхон харлаа. Тэр хүний тонгойх тоолон өмссөн хар шинелийг нь урд хормой газар шүргэн, барьсан шилэн хорготой чийдэн нь хагарчих шахан савлах ажээ.

	Би галт тэрэг хүлээж зогсохдоо хэдхэн хоногийн өмнө ангийнхаа хүүхдүүдтэй зөгийн тухай цэц булаалдаж байснаа саналаа.

	— Зөгийнөөс бал яаж авдаг юм бэ? Чи мэдэх үү гэж нэг охиныг асуухад аманцар Дугар ярианд хөндлөнгөөс оролцож:

	— Тэр чинь зөгийн баас байхгүй юу гэж мэдэмхийрэв.

	Охид

	— Паах, ямар балиар юм ярьдаг эд вэ гэцгээхэд

	— Тэгвэл юу юм бэ? Үнээний сүү шиг, зөгийн сүү нь үү? Зөгийг хүн сааж болох уу? Та нар мэддэг юм бол хэл л дээ гэж Дугар асуулаа.

	Хэн нь ч дуугарсангүй. Гэтэл нэг охин

	— Зөгийн баас гэдгийг нь чи яаж мэдсэн юм бэ? гэхэд

	— Аав тэгж хэлсэн юм. Одоо мэдэв үү? Харин зөгий аюултай хатгадаг амьтан даа. Чи ч энэ зун баллуулна биз дээ. Чиний очих газар хэчнээн зөгий байдаг юм бэ? гэж Дугарыг асуухад

	— Сая гаруй зөгий бий гэчхэв.

	— Пөөх ямар олон зөгий вэ? Тэд чинь юу иддэг юм бэ? гэж охид бас л хоорондоо шуугилдлаа.

	Дугар багшийн ширээн дээр сандайлангаа:

	— Та нар юу иддэгийг нь мэддэггүй юм уу? Зөгий чинь цэцэг иддэг юм. Мэдэв үү гэлээ.

	— Мал шиг цэцэг иддэг юм гэж үү. Арай ч худлаа байхаа гэхэд

	— Тэгвэл зөгий ус уух уу?

	Ус уухгүй бол хатаж үхнэ шүү дээ гэж Дугар хэлснээ, хаалга дуугарах чимээгээр ширээн дээрээс ухасхийн буусны нь хүртэл бодон зогстол галт тэрэгний яндангийн тасалдангуй царгиа дуу чихэнд хадаж миний бодлыг сарниуллаа.

	— Дорж оо! явъя гэж ах дуудлаа. Тэгээд ах бид хоёр галт тэргэнд суулаа.

	 

	* * *

	 

	Бүдүүн эрээн гэдэстэй, үхэр шиг урт эвэртэй мөртөө тэмээ шиг том биетэй хэдэн мянган зөгий аяганы чинээ, том улаан нүд эргэлдүүлэн нуга талыг бүрхсэн алаг цэцэг рүү хошууран гүйлээ. Би хөлсөө байн байн арчиж урт суртай бургасан шилбүүр барин сүрэг зөгийн хойноос хөөлөө. Аварга зөгий надаас өчүүхэн ч айхгүй оодонгийн үхэр шиг тоос манарган хуйлран давхисаар нугын цэцгийг хоромхон зуур идэж дуусахад нь би бачимдан сандарч «Хайран цэцэг, ямар их иддэг зөгий вэ» гэж үглэсээр арай чамай гүйцэж ирээд:

	Хамаг цэцгийг хаман үмхэлж байгаа урт уруултай том эрээн зөгийг ороолгож орхитол тэр зөгий улаан нүдээ эргэлдүүлэн урт хоёр эврээрээ сэжих гэхэд нь би яаран хойш ухарлаа. Харин шилбүүрийн минь сур зөгийн эвэрт ороолдож орхив. Гэтэл бүх зөгий дорхноо дэрхийн нислээ.

	Би нисэж яваа зөгийн зүг дэмий л хашхиран дагаж гүйв. Сүрэг зөгий хошууран ниссээр тэртээд цалгилан урсаж байгаа Орхон мөрний захад очиж буугаад урт уруулаа голын усанд дүрэн сороход зөгийн гэдэс хийлсэн хаймран дугуй шиг цүрдийн томорсоор байлаа.

	Тэд нисэх гэсэн боловч гэдсээ даахгүй байгааг хараад «За одоо ч та нар миний гарт орсон биз дээ. Одоо зугтаагаад гүйцэгдэхгүй байхыг чинь үзнэ ээ» гэж хөлсөө арчиж үглэсээр идэмхий эрээн зөгийн эвэрт чирэгдэж яваа шилбүүрээ угз татан авах гэтэл тэр зөгий муухай орилж, эврээ сэжлэн дайрахад нь бусад зөгий цөм над руу ухасхийлээ. Би муухай хашхиран нойрноосоо сэрж аймшигт зүүднээс саллаа. Галт тэрэгний нүргээн дунд хүмүүсийн шуугилдахыг сонсоод өндийтөл:

	— Миний дүү босож нүүр гараа угаа! Одоо бууна шүү гэж ах хэллээ. 

	Намайг угаалгын өрөөнөөс гарч ирэхэд амарч унтсан хүмүүсийн зарим нь хувцаслаж, зарим нь цонхоор цээжээ гарган өглөөний агаараар шуналтай амьсгалж, нөгөө зарим нь ачаа тээш чемодан цүнхээ барьчихсан хаалганы дэргэд буухад бэлдэж зогсоно. Ах бид хоёр ч хаалганы зүг очлоо. Галт тэрэгний яндан хэд дахин огцомхон дуугараад галт тэрэг түржигнэн зогслоо. Би ахаас түрүүлж буугаад эргэн тойрноо харлаа. Зүүхэн талд өндөр саглагар ногоон модоор хучигдсан уулс дүнхийж, наашлах тутам ой мод нь улам шигүү болсоор миний зогсож байгаа төмөр замын захад хүртэл үргэлжилжээ. Тэгээд би баруун тийшээ харлаа. Урсаж байгаа эсэх нь үл мэдэгдэм гүвэлзэн бараантах их мөрний зах нь харагдах ажээ. Түүний захаар битүү ургасан бургас шугуй үрэл, мойл, долоогонын мод хөвөн шиг цагаан цэцгээр чимэгджээ. Наашлах тутам есөн өнгө хосолсон цэцэгт талд үхэр сүрэг налайтал хэвтэж байв. Бас ойн цоорхойгоор байшин барилгын хагас цайран харагдаж дээд давхрын нь цонх толь мэт цийлгэнэнэ.

	Би цэцэгт нугад дэрвэгэнэн жиргэх болжмор болон төмөр замын далангийн шороон дээр цогнойж буугаад хошуугаа цорволзуулан час час шившрэх үхэр оготнын дууг чагнатал тэр өчүүхэн амьтдын дуу азарган тахианы орилох дуунд замхрав. Гэтэл азарган тахианы дуу ойн дунд донгодох хөхөөн дууны дэргэд тун ч эв хавгүй мэт санагдахад би өөрийн эрхгүй инээмсэглэлээ. Ах бид хоёр төмөр замын зогсоолоос ойн гүн рүү зурайж одсон элсэрхэг шар замаар хөрснөөс ил гарч замын хажуугаар мушгиран хүрэнтэх нь цагариглан хэвтсэн аварга могой шиг санагдана.

	Би тэнгэр өөд түмэн мөчрөө сарвайсан цэл ногоон саглагар модны дундаас алимын модыг олох санаатай байн байн ширтэж явлаа.

	Гэтэл уулын дээгүүр нар хөөрч битүү ногоон ойн чөлөөгөөр алтан шар туяа мэлсхийн тусахыг хараад «Үгүй энд сонин газраа, нар баруун талаасаа гардаг байна шүү! Хотод бол зүүн талаас л нар гардаг юм! Үүнийг бас ангийнхандаа сонирхуулж бичнэ дээ» гэж бодлоо.

	 

	Шинэ танилууд

	 

	Би ах эгч хоёроос түр гадуур явах зөвшөөрөл авч ойн дундах бяцхан тосгоны гол гудамжаар өгслөө. Байшин барилга бүхнийг гайхан ажиглаж эгнүүлэн тарьсан модыг сонирхож явсаар газар хагалж байгаа тракторын дэргэд очиж жолоочоос нь

	— Ах аа! алимын мод нь аль вэ? гэж хашхиран асуусан боловч газрын гүн хөрсийг онгилох гэж хүч мэдэн нүргэлж байгаа тракторын дуу чимээнд (тракторч ах миний асуултыг дуулсангүй бололтой. Энэ лав дүлий ах байх аа) гэж бодоод эгнүүлэн тарьсан модон дундуурх зөрөг шар замаар цааш гэлдрэнгээ шалгалтын билет шиг хуульсан модны ногоон нахиаг тастан авч хуйлаасыг нь задлан имэрч шүүслэг ногоон будгаар нь хумсаа будлаа. Тэгээд «Зөгий яагаад дайралдахгүй байна» гэж бодов. Ингэж явтал замын захын хүрэн дүнзэн байшинд хөрөөний хяхтнах дуу, харуулын чийхрах чимээ гарахыг сонсоод яаран очиж үүдээр нь шагайж харлаа. Арман тарман сахалтай мэлзэн толгойтой хэдэн өвгөчүүл зарим нь банз харуулдаж зарим нь харуулдсан банзыг хөрөөдөж суув. Би юу хийж байгааг нь сонирхохоор байшинд сэмээрхэн орлоо. Сугалдаргалсан ханцуйдаа бүсэндээ хавчуулж нүднийхээ шилийг утсаар оосорлож чихэндээ тогтоосон өвгөний дэргэд очлоо. Мужаан өвгөчүүлийн хэн нь ч намайг тоож харсангүй. Харин харуулдсан модны зоргодсыг түүж суугаа цагаан даашинзтай жижигхэн, охин намайг сонирхон харав.

	Би мужаан өвгөчүүлийн хийсэн тоглоомын байшингуудыг сонирхлоо. Яг л байшин шиг дээвэртэй, бас жижигхэн үүдтэй, үүдэн дороо довжоотой, дөрвөн өндөр гадсан хөлтэй улаан, ногоон, шар өнгийн будгаар будсан тэр олон байшинг би бувтнан тооллоо. Хорин таван байшин байв. (Энэ байшинд шувуу тэжээдэг байх) гэж бодоод будаа түүж яваа тагтаа шиг тонголзон суугаа нөгөө охины дэргэд очиж:

	— Найз аа! энэ олон шувууны байшингаар яах юм бэ? гэж шивнэн асуухад минь бяцхан охин гайхсан мэт урдаас ширтэсхийснээ:

	— Ямар гээд гайхав.

	— Яагаа вэ? энэ олон... гэж намайг заахад:

	— Өө яасан сонин жаал вэ? зөгийн үүр мэддэггүй юм уу? гэж чанга гэгч хэлэв. Гэтэл мужаан өвгөчүүл хирдхийн цочсон мэт над руу харлаа. Би банз харуулдаж суугаа өвгөнөөс:

	— Ах аа! Энэ олон зөгийн байшинг яах гэж өөр өөр өнгөөр буддаг юм бэ? гэхэд

	— Маргааш зөгийнүүд зуныхаа нислэгт гарна. Зөгийг үүрээ андуурахгүй болгох гэж ингэж буддаг юм гэв.

	— Ах аа! Зөгийн байшинг юунд ингэж дэнжийсэн өндөр хөлтэй хийдэг юм бэ? гэж дахин асуухад минь:

	— Чи хаанаас ирсэн хүүхэд вэ? гэж надаас асуулаа.

	— Би хотоос зуныхаа амралтаар ахындаа ирсэн. Зөгийчин болох гэж бодож байгаа гэв.

	— Чи Самдангийн дүү юу? гээд дуугүй болсноо (Зөгийчин болно гэнэ ий) гэж сунжруулан хэлээд

	— Туяа! гэж нөгөө охиныг дуудаад надад

	— За хүү минь энэ манай урдаа барьдаг зөгийчний нэг дээ. Чи юу сонирхсоноо энэ охиноос асуу. Би зөвхөн зөгийн үүрэн байшин хийхээс л цаашгүй хүн гэж хэлээд өмнөө тавьсан банзыг мөлчийтөл харуулдаж эхэллээ.

	— Жаалаа нааш ир? гэж нөгөө охин намайг байшингаас дагуулж гараад

	— Чи зөгий үзсэн үү? гэв

	— Үгүй

	— Чи хатан, ноён ажилчин зөгийн алины нь ч үзээгүй гэж үү?

	— Алийг нь ч үзээгүй.

	— Тэгвэл чи хулгайч шарыг үзсэн үү?

	— Хулгайч нарыг ий... гэж би сонирхон дуу алдахад

	— Тийм зэрлэг зөгийг бид тэгж нэрлэдэг юм. Чи түүнийг үзсэн үү гэв.

	— Үгүй.

	— Маргааш, зөгийнүүд зуны нислэгт гарна... тэгэхэд чамд бүгдийг хэлж өгье. Мэдэв үү? гээд Туяаг эргэхэд

	— Найз аа! Энэ үүрэн байшинг яагаад ийм нарийхан өндөр хөлтэй хийдэг юм бэ? гэхэд Туяа уриалагханаар эргэж ирээд:

	— Чи шоргоолж үзсэн үү? гэв.

	— Шоргоолж үзээгүй хүн хаана байдаг юм бэ? гэж би хэгжүүрхлээ.

	— Тэгвэл байна аа, шоргоолж зөгийн баланд ямар их дуртай гэж чи бодно оо, жигтэйхэн их дуртай. Хэрэв зөгийн үүрэн байшинг газар суурилуулчихвал зөгийн цуглуулсан балыг хулгайлж иднэ. Бас өндгийг нь хүртэл иддэг юм. Тэгээд хөөрхий зөгийг хазаж үүрнээс нь хөөнө. Хэрэв ийм өндөр дөрвөн хөлөн дээр байрлуулж муухай үнэртэй тос түрхчихвэл шоргоолж авирч чаддаггүй юм. Хоёулаа тэр барьж байгаа улс дээр очъё гээд гараас минь хөтөлж гүйлээ. Бид хоёр амьсгаадаж гүйсээр бяцхан гүвээн дээр гарлаа. Гэтэл саяхан мужааны өрөөнд байсан шиг тийм хөөрхөн байшингуудыг гудамжлуулан эгнээ эгнээгээр нь ярайтал барьсан харагдлаа. Нарны гэрэлд гялалзаж байгаа улаан, ногоон, шар бяцхан (барилга) нэн ч сүртэй ажээ. Туяа тэр нуга руу зааж,

	— Үүнийг зөгийн хот гэдэг. Зөгий ид бал цуглуулах үед ёстой хот шиг харагдана. Өдөрт л хэдэн арван байшин энд нэмэгддэг юм энд бас гудамж талбайг нь таримал цэцгээр цэцэрлэгжүүлнэ. Тэгэхэд чи ямар гоё гэж бодно оо ёстой гоё болно гэхэд би Туяатай хамт зөгийн хот руу очлоо. Зөгийн хотын нэг өргөн гудамжийг уруудан явснаа Туяа гэнэт зогсоод:

	— Үүнийг «Хулгайч зөгийн гудамж» гэдэг юм. Тэрийг гэж арын нь гудамжийг заагаад «Ноён зөгийн гудамж гэдэг юм. Ноён зөгий тэр гудамжинд цугларч зугаалах их дуртай гэснээ

	— Одоо хоёулаа тэнд очъё. Тэр хоёр эгч «хилэнт зөгийн гудамжны» барилгыг барьж байна. Өнгөрсөн жил тэр гудамжны зөгий их ууртан байсан юм. Тэгээд хилэнт зөгийн гудамж гэж нэрлэсэн юм гэхэд нь өөр ямар сонин юм ярих бол гэж бодсоор явлаа. Бид хоёрыг очиход:

	— Аль вэ Туяа! Миний дүү энэ үлдсэн хэдэн байшингийн хөлд тос түрхээрэй! Бид дулаан байраас цэцэг гаргаж зөгийн бэлчээрт суулгая гээд нөгөө хоёр хүүхэн яваад өглөө. Туяа хувинтай хар тос дэргэдээ тавиад эсгий цохиур шиг юмаар хутгаж, үүрэн байшингийн зэгзгэр өндөр хөлүүдийг будаж эхэллээ.

	— Би будах уу гэхэд

	— Тэг тэг найзаа хоёулаа бушуухан будчихаад дулаан байраас цэцэг гаргах ажилд очъё. Тэнд олон сонин цэцэг бий гэв. Би байшингийн хөл будаж суухдаа «Гайгүй дээ, та нарыг авирч чадахгүй болтол чинь өмхий хар тосоор будаад өгье» гэж амандаа бувтнан хэд давхарлан будлаа. Тэгээд «Энэ хар тосноос шоргоолж жигшдэг юм бол уу? үзэх юм сан» гэж газраар шоргоолж гүйж явбал барьж аваад тос үнэрлүүлэх санаатай газар руу шагайж сууснаа:

	— Туяа энд ер нь шоргоолж байдаггүй юм аа гэж асуулаа.

	— Бараг байхгүй. Улиралд нэг удаа цэвэрлэгээ хийж хор цацдаг юм гээд зөгийн хотын захаар татсан цагаан будагтай чулуун тэгийг зааж, энэ тэгээс нааш нэг ч шоргоолж байхгүй гээд босож өөр нэг байшингийн хөл будаж эхэллээ.

	— Хүүе! Туяа чамайг зөгий хатгасан уу? Зөгий хэр зэрэг ууртай вэ? гэж би асуулаа.

	— Ажилчин зөгий л хатгадаг юм. Хатан зөгий бол өрсөлдөгч хатан зөгийгөө л хатгаж хордуулахаас биш өөр амьтныг хатгадаггүй. Ноён зөгий бол хатгах хатгуур ерөөсөө байдаггүй гэж зөгийчид ярьдаг юм. Зөгий ч бас ууртай амьтан шүү. Бүрхэг өдөр хэчнээн их ууртай байдаг гэж санана. Аягүй л бол хатгана. Тийм өдөр гар хөл дээр зөгий суувал үргээж тун болохгүй. Орилж хашхирч сочоовол бүр ч уурлана. Ер нь зөгийг нислэгт гармагц манай зөгийчид цагаан хувцас, торон малгай өмсдөг юм. Чамд торон малгай бий юу? гэхэд нь

	— Ах өгнө гэсэн гэж би хэллээ.

	— Ээ ямар гоё вэ? Торон малгайтай байхад зөгий хатгаж чаддаггүй юм. Найз аа! Гэртээ өмсдөг хувцастайгаа ирж болохгүй шүү! Хар өнгөнд зөгий их дургүй. Амархан уурладаг гэж Туяа захив. «Зөгий чинь ер нь сонин амьтан юм аа» гэж би бодсоноо

	— Чамд торон малгай бий юу? гэхэд

	— Бий надад бас дуран бий гэв.

	— Би ерөөсөө торон малгай өмсөж үзээгүй.

	— Яах вэ? Маргааш л өмсөж үзнэ дээ.

	 

	Сонирхолтой ажиглалт

	 

	Зөгий анхны нислэгт гарснаас хойш арав гаруй хоног өнгөрлөө.

	Би зөгийчидтэй хамтарч үүрэн байшинг салхинаас хамгаалахад зориулж хэд хэдэн хашааг голын зэгсээр хийлээ. Бас зуу гаруй хаяг хийж үүрэн байшин бүгдийн үүдэнд хадлаа. «Энэ үй түмэн зөгий миний хадсан дугаартай байшиндаа цөм ордог ч худлаа байх даа. Аль нь ямар үүрэн байшинд орж байгааг яаж мэдэх вэ дээ гэж бодсоор зөгийн хот руу ирж явтал нэг том модон торхны дэргэд ахын зогсож байгааг хараад тэр зүг яаран гүйж очлоо. Ах маань өндөр суурин дээр байрлуулсан модон торхны ёроолын гоожуурыг нээж нарийхан модон ховоо руу ус шоржигнуулан урсгаж байв.

	— Ах аа! Энэ усаар яадаг юм бэ? гэхэд ах маань үл мэдэг инээмсэглэн

	— Зөгийгөө услах гэж байгаа юм гэв.

	— Зөгий ус уудаг юм уу? гэж намайг сонирхоход

	— Уулгүй яах вэ? Ойр ус тавьж өгөхгүй бол салхи шуургатай, өдөр зөгий усанд явж байгаад сүйрч олноороо үрэгддэг юм. Наранд бүлээссэн усанд бүр ч дуртай байдаг гээд миний толгойг илж

	— Зөгийчин хүн юуны өмнө зөгийн амьдралыг сайн мэддэг, ажигладаг байх хэрэгтэй. Зөгий ус уудаг үгүйг мэдэхгүй зөгийчин байж тун ч болохгүй шүү гэлээ. Энэ үед Туяа нэг гартаа тэмдэглэлийн дэвтэр, нөгөө гартаа бяцхан дуран барьсаар зөгий усалдаг худгийн дэргэд ирээд:       

	— Самдан гуай! Өнөөдөр би ажиглалтад хаашаа явах вэ? гэхэд нь

	— Би одоохон хэлж өгнө. Та хоёр өнөөдөр хамт яваарай. Чи юу ажигласнаа Дорждоо цөмийг хэлж өгнө шүү гээд нар гарах зүг өөд ажиглаж харснаа та хоёр жаахан хүлээж бай! Харин зөгий үүрнээс гарах үед хаашаа ихэнх нь нисэхийг ажиглаарай гэж хэлээд өөрөө зөгийн хот руу явчихлаа. Би Туяагийн авчирсан бяцхан дуранг сонирхон үзээд:

	— Найз аа. Энэ дурангаар зөгий хаана бэлчиж явааг хардаг юм уу? гэхэд минь

	— Тэгж ч болно. Ажиглалт хийхэд тун хэрэгтэй гэж хэллээ. Зөгийн хотын дуу шуугиан ихсэж тоо томшгүй зөгий, зэрэг шахуу үүрнээсээ гарч зүг бүр тийш нисэн одлоо. Бид хоёр ийш тийш ажиглан харсаар байв. Гэтэл ах хүрч ирээд:

	— За зөгийнүүд голдуу хаашаа ниссэнийг ажиглав уу? гэхэд:

	— Ихэнх зөгий Орхоны бургас, баруун нуга руу нислээ гэж Туяа хэллээ.

	— Зүйтэй! Зөв ажигласан байна. Өнөөдрийн ажиглалтыг баруун нуга, Орхоны бургас хавиар хийх хэрэгтэй гэв.

	Туяа бид хоёр зөгийн хотоос баруун, тийш нэлээд явлаа. Орхоны наад тохойд ургасан хэсэг шар цэцгийг хараад Туяа дурандаж зогссоноо:

	— Тэр цэцгэн дээр маш олон зөгий байна. Хоёулаа дөхөж очиж ажиглая. Чи сайн хар даа гээд надад дурангаа өгөөд өөрөө тэмдэглэлийнхээ дэвтрийг гаргаж «Зөгий цэцэг эрж бараг гурван километр алсад нисэж байна» гэж тэмдэглээд босож нөгөө бөөн цэцгийн зүг очлоо. Том шар цэцгэн дээр гав ганцаараа бөгтгөнөн тонголзож байгаа хүрэн зөгийг ажигласан Туяа миний гараас угзарч

	— Хүүе! Зуу дугаар байшингийн зөгий байна гэв.

	— Чи яаж мэдэв? гэж намайг гайхан асуухад

	— Мэдэхгүй яах вэ? Би тэр үүрэнд ажиглалт хийдэг юм гээд дурангаа авч дахин нэлээд удаан харснаа:

	— Яриагүй мөн байна. Цэцгийн тоос цуглуулж байна. Овоо их тоос цуглуулчхаж, ямар хурдан цуглуулдаг юм бэ?

	— Чи сайн ажигла даа! гээд надад дурангаа өглөө. Би хилэн шиг зөөлөн шаргал үстэй гэдэс дээгүүрээ хүрэн эрээн судлан цагаригтай тэр зөгийн тонголзон бөгтгөнөхийг баахан харж сууснаа залхуу хүрэв.

	Тэгээд «Туяа ямар худалч жаал вэ? Зөгий мундаг мэддэг хүн  болж надад гайхуулах гэж хамаагүй залж байна шүү? Тэр тоо томшгүй олон зөгийн дотроос энэ зөгийг ямар үүрийн зөгий болохыг таньдаг ч ёстой худлаа» гэж бодоод золтой л инээд алдчихсангүй.

	— Надад ч мэдэгдэх юм алга. Чи тэгээд яаж зуу дугаар байшингийн зөгий гэж мэдсэн юм бэ? Хэл л дээ гээд дурангийн нь эргүүлж өглөө. Туяа дурамжханаар дурангаа авч дэргэдээ тавиад:

	— Өө чи чинь юм ажигладаггүй жаал байна л даа. Нуруун дээрх цагааны нь харахгүй байна гэж үү? Өчигдөр орой би зуу дугаар үүрний зөгийг үүрэндээ орох үед нь цөмийг нь нуруун дээр гурилаар тэмдэг тавьсан юм гэхэд нь:

	— Яаж тэмдэглэдэг юм бэ? гэж асуугаад Туяагийн дэргэдээс дурангийн нь авч нөгөө зөгий рүү дахин харлаа.

	— Амархаан! Оройн зөгий үүрэндээ орох үед хаалгыг нь багасгаад хоёроос илүү зөгий зэрэг орж багтахааргүй болгочих хэрэгтэй. Тэгээд үүрэн байшингийн ард зогсож харж байгаад зөгий бүхний нуруун дээр хуурай гурил гоожуулаад л тэмдэг тавьчихдаг юм. Ийм аргаар хулгайч зөгийг ч барьж болно гэхэд

	— Хулгайч зөгий гэж байдаг юм уу? гэж би асуулаа.   

	— Байлгүй яах вэ? Зөгийн дайн гэж бүр айхавтар юм бий гэв.

	— Ямар сонин юм бэ? гэж намайг хэлээд босоход

	— Харин чи наад зөгийнхөө тэмдгийг харав уу? гэв.

	— Чи хойд хоёр хөлийг нь сайн хар л даа гэхэд би дахин дуран авч баахан харснаа:  

	— Хойд хоёр хөлөөс нь хүүдийтэй юм шиг хоёр бөөрөнхий юм санжганаж байхыг үзээд пөөх хойд хоёр хөлдөө цэцгийнхээ тоосыг хийдэг ууттай юм аа гээд баярлан инээмсэглэхэд 

	— Одоо хоёулаа энэ зөгийд бас өөр тэмдэг тавьчихъя. Тэгээд бушуухан гүйгээд наад зөгийнөөс чинь түрүүлээд үүрэн байшингийн нь үүдэнд очоод хүлээж байя!

	— Энэ зөгий маш их ядарч очно. Аягүй бол замдаа хэд хэд амарна. Чи бид хоёр заавал түрүүлж амжина. Чи тэгэхэд л зуу дугаар үүрний зөгий мөн бишийг нь мэдээрэй гэв.

	— Тэгье, тэгье, юугаар тэмдэг тавих вэ? гэж би хэллээ.

	— Надад тэмдэг тавих юм бий гээд Туяа халааснаасаа жижиг хайрцаг гаргаж гурил шиг нунтаг улаан будгаасаа чимхэж аваад зөгий сууж байгаа цэцгийн зүг сэмээрхэн гэтлээ. Би дурандсаар байлаа. Цэцгийн тоосонд улайрсан зөгий Туяаг очиход огт тоохгүй байсан боловч нунтаг юмаа нуруун дээр нь гоожуулах үед ухасхийн хүнгэнэн нислээ. Туяаг тэр дороо хөдлөлгүй суучихсаны дараа нөгөө зөгий тэр хавиар баахан эргэлдэж байснаа шар цэцгэн дээрээ дахин ирж суулаа Туяа сэмээрхэн босож миний дэргэд ирээд:

	— За одоо явъя гэв. Бид хоёр зөгийн хот руу яаран гүйлээ. Биднийг «Залхуу зөгийн гудамж» уруудаж зуу дугаар үүрний үүдэнд ирэхэд саяны зөгий шиг хойд хоёр хөлийнхөө сагсанд цэцгийн тоос дүүргэсэн өчнөөн олон зөгий үүрэн байшин руу цуван орсоор байлаа. Харин үүрнээс гарч ирэхдээ зөгийний хойд хөлийн бөмбөгөр сагс байхгүй болчихсоныг би гайхан ажиглав. Нөгөө тэмдэгт зөгий алга л байлаа.

	— Найз аа! Тэмдэгт зөгий маань өөр үүрэнд орчихсон байх аа! гэж намайг хэлэхэд:

	— Өөр үүрэнд яасан ч орохгүй. Хэрэв өөр үүрэнд орчих юм бол бусад үүрний зөгий дор нь барьчихна шүү дээ гэв.

	— Тэгвэл өөр үүрний зөгий барьчихсан байх аа гэж шивгэнэтэл минь

	— Хүүе, чимээгүй. Чи хараач! гэж Туяа хариу шивгэнэлээ. Үүрэн байшингийн үүдний довжоо руу ажиглатал бяцхан довжоон дээр тэмдэгт зөгий маань хэдий нь ирчихсэн, далавчаа сарвагануулан тэнцүүрээ олж ядан их л амьсгаадаж байгаа бололтой гэдэс нь түнхэлзэн оволзож байснаа үүр рүүгээ явгалан гүйгээд орчихлоо.

	— Одоо чи үнэмшиж байна уу? Хөөрхий их ядарч шүү! Довжоон дээрээ амарч байгаад орчихлоо гэж Туяаг хэлэхэд:

	— Энэ олон үүрэн байшин дундаас өөрийнхөө үүрийг олоод ирдэг сонин амьтан юм аа гэж намайг гайхахад

	— Маш сонин, чи нэгдүгээр үүрэн байшинг өнөөдрөөс эхлэн ажиглалтдаа ав. Хоёулаа үүнээс хойш тус тусынхаа үүрэн байшиндаа ажиглалт хийж байя. Одоо явъя гэв.

	Бид хоёр Орхон голын тохой руу одлоо.

	 

	Зөгий хилэгнэн хөөсөн нь

	 

	Зөгийн хотыг алсаас харахад үнэхээр сонин билээ. Дөрвөн гадсан дээр суурилуулсан улаан ногоон хөх өнгөт бяцхан байшингуудын ойролцоо тарьсан алтан зоос мэт дүв дүгрэг шанаман цэцэг, аяганы амсар мэт хомбон цоморлогт ув улаан сарнай цэцэг, хумсны толио мэт дэлбээгээ нээж огторгуй өөд инээмсэглэн байгаа алаг нүдэн цэцэг, хонгор зул, Жамъянмядаг, намуу цэцгүүд бүүр ч үзэсгэлэнтэй.

	Өнөө өглөө тэнгэр бүрхэг байв. Зөгий үүрэн байшингаас ууртайгаар цувран гарч ирэв. Тэгээд ойр хавийн цэцгэн дээгүүр дүнгэнэн эргэлдэж байснаа ихэнх нь үүрэн байшингийнхаа нээлттэй хаалганы довжоон дээр шавааралдан сууж нар төөнөхийг хүлээв. Туяа бид хоёр зөгийнд хатгуулахаас болгоомжлон нүүр рүүгээ унжуулсан, торон бүрхүүлт малгай өмсөж, зөгийн бэлчээрт хийсэн өчигдрийнхөө ажиглалтыг үргэлжлүүлэхээр зөгийн нислэгт гарахыг хүлээж суулаа. Туяа гар дээрээ суусан өлөн цагаан шумуулыг тэмдэглэлийнхээ дэвтрээр дэвүүрдэн үргээж:

	— Дорж оо! Чи өнөөдөр ажиглалтад хаашаа явах вэ? гэхэд нь

	— Би сэрвэнгийн бэлээр ажиглалт хийнэ гэв.

	— Би ч өчигдрийнхөө очсон урд нугад очлоо. Зөгий маань нар гарахыг хүлээгээд л нислэгт гарахгүй байх шиг байна. Өчигдөр би урд нугаас тоос элбэгтэй олон цэцэг тэмдэглэж авсан. Урд нугад занага толгойт махчин соно үзэгдэж байна. Хонгор зул цэцгээс бал цуглуулж явсан нэг зөгийг занага толгойт очоод барьчихсан. Ер нь хоёулаа нөгөөдрөөс махчин сонын анд гарна байгаа гэж хэлснээ:

	— Ээ гялай, нар гарлаа гээд Туяа үүлний чөлөөгөөр алтан туяагаа цацруулан өндийн хөөрч байгаа нарыг хараад баярлан дэвхэцлээ. Үүрнийхээ үүдэнд үүргэлсэн мэт шавааралдан суусан зөгий нэгэн зэрэг дүнгэнэн нисэж бал цуглуулах өдрийнхөө ажилд гарлаа.

	— Үд болтол баяртай гээд Туяа зөгий сүрэглэн ниссэн урд нуга руу яаран явлаа. Би нислэгт гарч байгаа зөгийг ажиглан нар хөөрч шумуул татрахыг хүлээж хүзүү нүүрэн дээгүүрээ суусан шумуулыг час пас хийтэл алгадаж «Муу сайн махчин шумуул, та нарыг би нэг сайн чадаад өгье. Утаанаас айхгүй байхыг чинь үзэх юм сан» гэж амандаа шүд зуун үглээд гэрийнхээ зүг яаран гүйлээ. Тэгээд яаран эргэж ирээд торон бүрхүүлт малгайгаа зөгийн үүрэнд өлгөчхөөд халааснаасаа ширхэг тамхи гаргаж асаангаа том гэгч нь сорж бужигнан шавж байсан шумуул руу үлээхэд утаанд бахардсан шумуул бутран зайллаа. «Та нар ч ийм л өөдгүй амьтад даа, зоригтой шумуул байвал хүрээд ир! Муужиртал чинь утаад өгье» гэж би хэлээд тамхи дахин сорлоо. Хоолой руугаа орсон утаанд хахан цацаж, нүднээсээ нулимс гоожуулан ханиаж суутал яах ийхийн завгүй хэдэн зуун хилэгнэсэн зөгий дайран ирэхэд би тамхиа газар чулуудаж малгайгаа шүүрэн авах гэтэл хүзүү духан дээр цогоор төөнөх мэт хатгасанд малгайгаар ийш тийш хий савчин зугтлаа. Хилэгнэсэн сүрэг зөгий хойноос салахгүй хөөсөөр байв. Би бүх тэнхээгээрээ орилон харайлаа. Ашгүй Туяа урдаас тосон гүйж ирээд хилэнт зөгийнөөс намайг арай ядан салгаж:

	— Чамайг зөгий яагаад хатгав? гэхэд

	— Зүгээр сууж байхад гэж би уйлагнан хэллээ.

	Туяа миний булуу болтол хавдсан духыг хараад яаран сандарч хөтлөн гүйсээр эмнэлгийн байшингийн хаалгаар орж ирэнгээ өвгөн эмчид саяны болсон явдлыг тоочив. Өвгөн эмч дух хүзүү дээрх булуу болсон хавдарт минь эм түрхэж боож өгөөд бас л Туяагийн нэг адил яагаад зөгий хатгасныг сонирхон асуув.

	— Зүгээр сууж байтал хатгачихсан гэж би түгдчин хариуллаа. Өвгөн эмч «Хачин юм даа» гэж толгой сэгсрээд:

	— Аль вэ? Нааш ир! гэхэд нь би эмчийн дэргэд очлоо.

	— Амьсгал хүчтэй амьсгал гэв.

	Би эмчийн нүүр рүү халуу оргитол амьсгаллаа. Өвгөн эмч ширээнийхээ ард очиж суунгаа:

	— Чамайг өрөвдөөд зөгий харин ч цөөхөн хатгасан байна. Уул нь ийм сахилгагүй хүүхдийг олон л хатгах хэрэгтэй байсан юм. Чи пионерын гишүүн биз гэхэд

	— Тийм гэж арай ядан хэллээ.

	— За тэгвэл үнэнээ ярь. Зөгий яагаад чамайг хатгасныг би мэдэж байна. Гэвч өөрийн чинь ярихыг сонсъё гэхэд «Сая намайг амьсгал гээд байсан чинь амыг минь л үнэртэж шүү дээ. Надаас лав тамхи үнэртсэн байх. Намайг хүмүүс тамхичин гэж хэлнэ дээ. Би одоо яана аа» гэж бодоод

	— Би шумуул л үргээх гэж тамхи татсан юм. Татсан ч гэж дээ. Хоёрхон сорсон. Шумуул хазаад байхаар нь гэв. Гэтэл Туяа

	— Пөөх чи тамхи татдаг юм уу? гэж дуу алдлаа. Өвгөн эмчид би үнэнээ нэгд нэгэнгүй тоочсонд эмч босож дэргэд ирээд:

	— Сайн байна. Чи пионер хүний ёсоор үнэнээ хэллээ. Чамайг урд нь тамхи татдаггүй гэдэгт итгэж байна. Яагаад гэвэл чи урд нь тамхи татдаг байсан бол манай зөгийнүүд ирсэн өдөр чинь хатгаж сүйтгэх байсан юм. За үүнээс хойш тамхи татаж болдоггүй юм шүү. Тэр шилтэй эмээр амаа зайлж асга, бас гараа угаа гээд өвгөн эмч Туяад хандаж: 

	— Чи битгий найздаа гомдоорой. Чиний найз сайн жаал байна. Үнэнээ хэллээ. Тэгээд зөвхөн шумуул хазаад байхаар л үргээх гэж тамхи татсан юм байна гээд надад:

	—˗ Манай зөгийнүүд тамхичин, архичинд тун дургүй шүү, уурлаж сүйд хийдэг юм. Өнгөрсөн зун нэг согтуу хүн зөгийн үүр рүү мэдэлгүй давхиж ороод баллуулах дөхсөн. Үүнийг Туяа сайн мэднэ гэхэд

	— Тийм ээ бүүр баллуулсан гээд Туяа инээд алдчихлаа. Өвгөн эмч:

	— За одоо тамхины чинь үнэр гарсан байх. Зөгийнүүд дээрээ очиж ажлаа хий. Айх хэрэггүй. Харин үдэд ирж дахин эм түрхүүлээрэй гэхэд би өвгөн эмчид талархлаа илэрхийлээд гарлаа.

	 

	Махчин сонын анд гарав

	 

	Өглөөний нар зулай дээрээс төөнөж бүгчим халуун өдөр болох шинжтэй байлаа. Зөгий өдрийнхөө ажилд гарсан болохоор зөгийн хот нам гүм ажээ. Би утас шиг нарийхан хаймрыг хэсэгчин огтолж хоёр талын үзүүрт нь гогцоо гарган дунд хуруу долоовор хуруу хоёртоо уяж хэдэн чавх хийлээ. Дараа нь нарийхан төмөр утсаар богинохон хугалж дундуур нь нугалан сум хийж байтал Туяа баахан төмөр утас чирсээр ирлээ.

	— Найз аа! Одоо анд гарах дөхөж байна уу? гэж Туяаг асуухад би төмөр утсаа хугачин нугалж сум хийх зуураа:

	— Одоохон явна. Би өнөөдөр хоёр зуугаад сум хийлээ. Бас резин чавх дөрвийг хийсэн гэв.

	— Өнөөдөр чи хаашаа анд явах вэ? гэхэд нь

	— Харин нь ээ. Би алимын модны талбай таримал цэцгийн мандлаар хэд хоног явлаа. Одоо ч тэнд махчин соно бараг үзэгдэхгүй болсон байна билээ гэхэд:

	— Хүүе Дорж оо! Өнөөдөр хоёулаа хамт урд нугаар явъя. Тэнд махчин соно зөндөө бий. Намайг алж чадахгүй болохоор миний ажиглалт хийдэг нуга руу цөм нүүгээд оччихсон бололтой. Өчигдөр нэг занага толгойт бал цуглуулаад буцаж яваа зөгийг агаарт барьж авахыг нь харсан. Тэр занага толгойт чинь жигтэйхэн хурдан юм. Хөөрхий бал цуглуулаад ядарч яваа ажилчин зөгийг дор нь гүйцэж байна билээ.

	— Чи тэгээд харвахгүй яагаа вэ? гэхэд

	— Би харвасан л даа. Даан ч онохгүй юм гэж Туяа гэмшингүй хэлэв. Бид хоёр урд нуга руу явлаа.

	Ойр хавийн цэцэг рүү дурандаж байтал урдуур хоёр ч махчин соно сүнгэнэн нисэж өнгөрлөө. Туяа саяны өнгөрдөг махчин сонын араас дурандан харж байснаа

	— Найз аа! Нөгөө хоёр чинь тэр баруунтай харагдаж байгаа хэсэг шанаман цэцэг рүү орчихлоо. Тэр лав бөөн цэцгэн дээрх зөгийг барих гэж байгаа байх гэв. Бид хоёр тэр цэцгийн ойролцоо очиж суугаад дахин дурандвал цоморлогоо дэлгэсэн шар цэцгэн дээр суугаад бөвтөгнөн яваа ажилч зөгийн балын амтанд автан, орчиндоо юу ч болж байгааг үл анзаарах ажээ. Харин шанаман цэцгэн дээгүүр эргэлдэж байгаа мунан хамарт занага толгойт махчин соно урт гэдсээ нэг агшааж дахин сунгаж байснаа сэмээрхэн ирж ядаж суугаад зөгийн араас сэмхэн гэтлээ.

	— За чи сайн дурандаж байгаарай! Би зантгар толгойг нь няц харвая гээд хоёр хуруундаа уясан нарийхан резинээ сунган татаж шагайж шагайж харвасанд зөгий рүү гэтэж явсан занага толгойт сарвалзан уналаа. Ажилчин зөгий ч саяны дуу чимээнээс цочиж дүнгэнэн нисээд хажуугийн цэцгэн дээр буулаа. Туяа яаран очиж махчин сонын нарийхан далавч дээрээс барьж авч ирээд миний дэргэдэх төмөр хайрцагт хийв.

	— За би чамд яаж харвавал сайн онодгийг зааж өгье гээд би нэг цэцгэн дээр алсан занага толгойтоо эвтэйхэн тавиад Туяагийн хуруундаа уясан чавханд төмөр утсан сумыг нь гогодон ингэж шагай! гэж зааж өглөө. Туяа миний зааснаар шагайж шагайж харвасанд байнд тавигдсан занага толгойт навсгасхийн уналаа.

	— Сайн байна. Яг саяных шиг л харвахад толгойг нь алдахгүй. За хоёулаа үд хүртэл энэ нугаар явъя гэв.

	Бид хоёр үд хүртэл ангуучлаад нэгэн бутны ёроолд амран суулаа. Туяа ийш тийш дурандан байснаа:

	— Найз аа! Тэрийг хараач! гэж шивгэнээд урдхан талдаа байгаа намуу цэцэг рүү заав.

	— Тэр цэцгэн дээр бал цуглуулж яваа зөгий рүү нэг алаг шоргоолж гэтэж явахыг ажиглав. Алаг шоргоолж зөгийг холдоод явчихаар цэцгийн иш рүү буугаад нөгөө талаас нь дахиад л гэтэн очих ажээ.

	Бүүр ойртож харахаар шийдэж цэцэгт дөхөж очлоо. Гэтэл нөгөө шоргоолж цэцгийн иш өөд дамжин гүйж, яг зөгий сууж байгаа цоморлог өөд авирч зөгийн араас шүүрэн автал сандарсан зөгий дүнгэнэн нислээ. Харин нөгөө алаг шоргоолж зөгийн гэдсэнд зүүгдсээр хамт нисэх нь тэр.

	— Тэр шоргоолжийг харвадаг л байж. Аягүй бол зөгийг маань унагаад барьчихна байх гээд намайг шогшроход

	— Харин яадаг бол! Бушуухан нисээд л үүрэндээ хүрчихвэл ч үүрний нь зөгий тэр муу шоргоолжийг дор нь барина л даа гэж хэлээд Туяа ийш тийш харснаа:

	— За хоёулаа харьж бушуухан цайгаа уучхаад үдээс хойш дахин энд ирье гэлээ. Бид хоёр гэрийн зүг яаран гүйлээ.

	Гэтэл би агаарт хөөцөлдөж яваа ажилчин зөгий махчин соно хоёрыг харлаа. Зөгий нь дээш хөөрсөөр ажээ. Бас доош нь шумбах авч махчин соно элдэн хөөсөөр ажээ. Би чавхаа яаран сумлаж тэр зүг Туяаг дагуулан гүйлээ. Махчин соныг хэдэн удаа харвасан боловч оносонгүй. Олзонд улайрсан махчин соно миний харвасан сумыг байтугай бид хоёрыг ч юман чинээ бодсонгүй зөгийг элдэн хөөсөөр байлаа.

	— Одоо яана гэж Туяаг шивгэнэхэд

	— Харин ээ гэж би оноогүйдээ урамгүйхэн хэлэв.

	— Барьчихлаа гэж Туяа дуу алдав. Ажилч зөгий хий агаарт тэнцвэрээ алдан эргэлдсээр доош уналаа.

	— За одоо өнгөрчээ гэж Туяаг уртаар санаа алдахад

	— Барьчихсан зөгийгөө яадаг бол? Хаячхаад явчих болов уу? гэж асуугаад агаарт эргэлдэн ниссээр байгаа махчин соно өөд харлаа.

	— Хаядаггүй юм. Гэдсийг нь шахаж балыг нь гаргаад иддэг юм. Бас алсан зөгийгөө аваачиж авгалдайгаа тэжээдэг юм гэж Туяаг хэлэхэд:

	— Ямар сонин амьтан бэ? Лав байх аа даанч явчихгүй эргэлдээд байхыг нь харав уу? Хоёулаа очиж үзье. Хэрэв тэр махчин соныг буудаг л юм бол ёстой алдахгүй харвана гэж хэлээд би шүд зуулаа.

	— Тэр хөөрхий зөгийг хаана ойчсоны нь олохгүй шүү дээ гэж Туяаг урамгүйхэн хэлэхэд,

	— Юу ч гэсэн унасан газрын нь ойролцоо очоод хараад байя. Махчин соно заавал түүн дээр бууна. Бодвол махчин соно алсан зөгийгөө л эрээд байгаа бололтой гэв. Бид хоёр зөгий ойчсон газар руу сэмхэн гэтэж очлоо. Тэрхэн хэсэгт өвс ногоо ч үгүй наранд ан цав гаран хатсан элсэн хүрэн шавар байлаа.

	— Энэ хавьд л байх ёстой гээд шавар руу бид хоёр ээлжлэн дурандлаа. Гэтэл махчин соно улам дорогшлон эргэлдэж эхлэхэд

	— За хоёулаа тэр махчин соныг л хараад байя гэж шивгэнээд би доош нугдайн хэвтлээ. Махчин соно барьсан ангаа эрж яваа нь илт болж, илгэн хүрэн шавар дээгүүр шүргэн алдаж ниссээр доош буулаа.

	— Тэнд буучихлаа шүү! гээд Туяа дурангаа авч харснаа:

	— Найз аа! Хөөрхий муу зөгийг олчхож дэргэд нь үхсэн зөгий байх шиг байна. Хоёулаа жаахан дөхье. Идшиндээ улайрчхаад чи бид хоёрыг онц анзаарахгүй биз гэв. Би толгой дохиж зөвшөөрлөө. Бид хоёр болгоомжлон гэтсээр илгэн хүрэн шаврын дэргэдэх бутны ёроолд нуугдлаа. Махчин соно үхсэн зөгийд нэг ойртож дахин холдож шавар дээгүүр ийш тийш яаран гүйж байснаа дээр нь гарч суулаа.

	— За чи хар. Үхсэн зөгий дээр гарч суучхаад ам руу нь тонголзоод байна. Балыг нь идэж байгаа байх гээд дурангаа надад өглөө.

	— За одоо харвачихъя. Би эндээс яасан ч алдахгүй онохдоо л ононо гээд чавхаа яаран сумлахад минь:

	— Нэгэнт л зөгийгөө бариулчихсанаас хойш яахыг нь харъя гэж Туяа хэлэв. Махчин соно нөгөө зөгийг чирээд дээш хөөрснөө даасангүй бололтой алдчихлаа.

	— Одоо дахин буухад нь харваарай гэж Туяаг шивгэнэхэд би ч чавхаа сумлан татаж түүний буухыг хүлээв. Махчин соныг буумагц харвалаа. Махчин, соно үхсэн зөгийнхөө дэргэд түгдийн ойчлоо. Бид хоёр ажилчин зөгийн дурсгалыг хүндэтгэж гашуудав.  

	 

	Сонин сурвалжлагч

	 

	Өнөө өглөө Туяа бид хоёрыг махчин сонын анд гарах гэж яаран эмнэлгийн хүрэн дүнзэн байшингийн дэргэдүүр өнгөрөхөд цонхоо нээж өглөөний цэнгэг агаар оруулж байгаа өвгөн эмч:

	— Та хоёр даргатай уулзсан уу? Саяхан үүгээр сураглаж явсан юм сан гэв..

	— Үгүй уулзаагүй гэж бид хоёрыг хэлтэл:

	— Тэгвэл одоохон даргын тасалгаанд оч. Хотоос сонин сурвалжлагч ирсэн гээд өвгөн эмч, өөр юу ч хэлсэнгүй цааш эргээд алга боллоо. Бид хоёр сэтгэл ихэд баясан уралдаж гүйсээр даргын өрөөний үүдэнд очоод:

	— Чи ор! гэж Туяаг түлхээд би ард нь зогслоо.

	— Чи түрүүлээд ор! гэж Туяа бас хойш ухарлаа. Бидний ингэж маргалдаж байтал үүд дотроосоо нээгдэж дарга хаалгаар толгойгоо цухуйлган

	— Та хоёр юунд шуугилдаа вэ? Орцгоо! Орцгоо! гэхэд бид хоёр орлоо. Ширээний хажууд суугаа өндөр туранхай биетэй нүдэндээ хар шил зүүсэн залуу хүн алтан бөгжтэй хуруугаараа тэмдэглэлийнхээ дэвтрийг хамхиж хүрэн ширэн гэртэй зургийн аппаратаа урт оосроос нь санжгануулан барьж мөрөндөө углаад:

	— Таны яриад байсан хоёр жаал чинь эд үү? гэхэд

	— Тийм гэж дарга толгой дохилоо. «За одоо ч баларчээ. Энэ сонин сурвалжлагч ах намайг яавч зүгээр өнгөрөөхгүй биз ээ. Миний тамхи татаж зөгийнд хөөгдсөнийг лав дуулсан байх» гэж бодоод би ухаангүй айж зогстол сонин сурвалжлагч ширээний араас өндийн босонгоо:

	— За даргаа одоо зөгийн байраар орж үзэх үү? гэснээ бид хоёрт

	— Та нарын тухай би цөмийг сонссон гэв.

	«Тэгнэ ээ лав дуулах ёстой. Би ер нь пионерын гишүүний хувьд үнэнээ өөрөө яриад өгье» гэж шийдээд

	— Ах аа! Би... гээд намайг түгдрэхэд сонин сурвалжлагч:

	— Зүгээр хүү минь. Та нарын сайн ажиллагааны тухай би сонссон. Харин зөгийн үүрээр орж ирээд та хоёрын зургийг авна гэв. Би гайхаж дуугүй боллоо. Дарга шүүгээнээс торон бүрхүүл малгай хоёрыг гаргаж нэгийн нь өөрөө өмсөөд нөгөөг нь сонин сурвалжлагчид өгөхдөө:

	— Та тамхи татдаггүй биз гэв.

	— Үгүй үгүй гэж хэлээд сонин сурвалжлагчийг торон бүрхүүлт малгайгаа өмсөх гэж мунгинах зуур нь

	— Та өнөө өглөө саримс сонгинотой хоол идээгүй биз гэж даргыг дахин асуухад нь сонин сурвалжлагч гайхсан бололтой.

	— Та чинь яагаад л... гэмэгц

	— Зүгээр зүгээр бид зөгийн үүр рүү очих хүмүүсээс иймэрхүү аар саар юм асуудаг заншилтай болчихсон юм. Манай зөгийнүүд тамхи, архи, үнэртэй ус, сонгино, саримсны үнэрт дургүй юм. Тэгээд л... гэхэд нь сонин сурвалжлагч үл мэдэг инээмсэглэн:

	— Тамхи татдаггүй минь л болж дээ. Тиймгүй бол танай зөгийн үүрийг сонирхох аз дутах дөхлөө. Харин би алчууртаа үргэлж үнэртэй ус шингээж явдаг юм. Юмыг яаж мэдэх вэ? гээд халааснаасаа дөрвөлжин эвхсэн цагаан пансан алчуур гаргаж ширээн дээр тавиад:

	— За явцгаах уу? гэлцэж байшингаас гарлаа.

	Тэд алимын моддын шугуй дундуурх нарийхан жимээр орж энэ тэрийг ярилцан, таримал цэцгийн мандал дээр сууж байгаа ажилч зөгийн бал тоос цуглуулахыг сонирхон зөгийн хотын гудамжаар алхалж явахдаа сонин сурвалжлагч зөгийн тухай сонирхон асууж тэмдэглэлийнхээ дэвтэрт яаран бичиж байлаа. Дарга сурвалжлагч хоёрын ярианаас ганц хоёрыг дор сийрүүлбэл:

	Асуулт: Та зөгийн ашиг орлогын талаар надад товч ярьж өгнө үү?

	Хариулт: Бид юуны өмнө зөгийнөөс бэлэн болсон амтлаг идэш тэжээлийн зүйл бал авч ашиглаж байгаа юм. Зөгийн бал бол тамир тэнхээгүй болсон хүнийг тэнхрүүлэх, нялх хүүхдийг тогтмол хэмжээтэй тэжээхэд торнилт нь мэдэгдэхүйц нэмэгдэж байгаа юм. Ингэж идэш тэжээлд хэрэглэхээс гадна уушги, элэг, гэдэс, ходоодны архаг өвчнийг эмчлэхэд анагаах ухаан ихээр хэрэглэж байна.

	Асуулт: Зөгийнөөс өөр юу авч ашиглаж байна вэ?

	Хариулт: Бид зөгийнөөс жилбэ гэдэг уурагт бодис авч ашиглаж байна.

	Асуулт: Танайх зөгийнхөө жилбийг яадаг юм бэ?

	Хариулт: Бид ихэвчлэн эмийн үйлдвэрт шилжүүлдэг.

	Асуулт: Нэг килограмм жилбэ ямар үнэтэй вэ?

	Хариулт: Олон улсын зах зээлийн үнээр харьцуулан бодож үзвэл нэг килограмм жилбэ 5500 төгрөгийн үнэтэй.

	Асуулт: Өөр юу ашиглаж байна?

	Хариулт: Зөгийнөөс жилийг ашиглаж байна. Жилийгээр төл малын янз бүрийн өвчнийг тухайлбал малын доголыг эмчлэхэд сайн үр дүн өгч байгаа юм.

	Асуулт: Нэг килограмм жилий ямар үнэтэй вэ?

	Хариулт: Нэг килограмм жилий 250 төгрөгийн үнэтэй. Бид бас зөгийн авгалдай ашиглаж байгаа. Нэг килограмм авгалдай 150 төгрөгийн үнэтэй.

	Асуулт: Авгалдайг юунд хэрэглэж байна вэ?

	Хариулт: Мал эмнэлэгт идэвхжүүлэгч бодис хийж мал ихэрлүүлэхэд хэрэглэж байна. Өнгөрсөн жил бүх ихэрлэсэн хонины далан хувь нь охин төл гарсан.

	Асуулт: Танайх зөгийн хор авч ашигладаг уу? 

	Хариулт: Ашигладаг. Зөгийн хороор үе мөчний өвчин эмчлэхэд үр дүнгээ онц сайн өгч байгаа тухай эрдэм шинжилгээний газраас манайд олон удаа талархлын бичиг ирүүлсэн.

	Асуулт : Ургамлын ургацыг дээшлүүлэх талаар та товчхон хэлж өгнө үү?

	Хариулт: Ургамалд тоос хүртэлцүүлж ургацыг нь нэмэгдүүлэх талаар гайхалтай сайн ашиг өгч байгаа. Өнгөрсөн хэдэн жилийн туршилтаас үзэхэд ургамлын ургацыг 20—80%  нэмэгдүүлсэн. Нэг га жимсний модны цэцэгт тоос хүртэлцүүлэхэд 2 үүр зөгий хүрэлцээтэй байна. Нэг зөгий өдөрт 40 000 цэцэгт тоос хүртэлцүүлж чаддаг гэж шинжлэх ухааны үүднээс нотолсон юм. 

	Асуулт: Зөвхөн бидний сонирхож яваа энэ хэсэгт хэд орчим тооны зөгий байна?

	Хариулт: Нэг килограмм зөгийд 10 000 ширхэг багтдаг гэж бодоход 500 000 000 орчим зөгий байгаа юм уу даа? Нарийн тооцоход яггүй амьтан шүү! Нэг хатан зөгий хоногт 1500—2000 өндөг гаргаж байгаа юм гэж тэд ярилцав.

	Бид зөгийн аж ахуйн дарга, сонин сурвалжлагч хоёрын ярианаас хэдхэн зүйлийг товчлон өгүүллээ. Тэр хоёр бүтэн цаг зөгийн бэлчээрээр юу эс ярилцсан гэж бодно. Үүнийг үл өгүүлэн цааш өгүүлэх нь:

	Сонин сурвалжлагч хэсэг зуур юу ч асуухгүй, бал цуглуулж яваа ажилчин зөгийнүүдийг сонирхон заримыг нь зургийг цэцгэн дээр сууж байгаа байдлаар нь авч нэлээд удсанаа:

	— Зөгий ч ер нь яггүй нарийн ажиллагаа шаарддаг байх аа? гэв

	— Тийм ээ, ихээхэн ажиглалт нягт нямбай ажиллагаа шаарддаг юм. Зөгийн дотоод зохион байгуулалтыг бид танд үзүүлж чадсангүй дээ харамсаж байна. Хэд хоногоос манайх ажиглалтын үүрэн байшинг ашиглалтад оруулна. Тэр их сонин зүйл байгаа юм даа гээд дарга бууралтсан сахлаа имэрч:

	— Хэрэв та хэд хоногийн дараа ирсэн бол зөгийн үүрэн доторх амьдралын нарийн ажиллагаатай танилцаж болох байсан юм. Тун сонин шүү гэж давтан үглэсээр явлаа. Сонин сурвалжлагч Туяа бид хоёрын зургийг янз бүрээр авч дуусаад:

	— Та хоёрын тухай «Пионерын үнэн» сонинд удахгүй гарна гэж хэллээ.

	 

	Бүжигч зөгий

	 

	Уулын толгойд нар тусах үеэр Туяа бид хоёр ахтай хамт зөгийн хот руу орж ирлээ. Гудамжлуулж барьсан зүсэн бүрийн өнгөт бяцхан байшингуудын нээлттэй хаалгаар ганц нэгхэн зөгий дүнгэнэн гарч ирэвч алсын нислэгт гарахгүй тэрхэн дороо эргэж үүрэндээ орж байлаа. Харин зөгийн бяцхан хотод өмнө нь огт байгаагүй ажиглалтын шинэ үүрэн байшинг би бахархан харлаа. Үүнийг болор шиг тунгалаг шилээр хийсэн ажээ. Өглөөний наранд бусдаасаа содон гялтганан гялалзаж байв.

	— За хүүхэд минь та хоёр бага үд болтол энд сууж ажиглалт хийгээрэй. Би нүүдэллэх зөгийн үүр хэрэглэлийг бэлтгэхгүй болохгүй гэж ах хэлэв. Ажиглах үүрэн байшингийн доторх хэдэн давхар сархинаг дэлгэц дээгүүр язганан гүйж зөгийг гэнэт харахад бие зарс хийх шиг боллоо. Төдий л удалгүй тэр язганан байсан зөгийнүүд нээлттэй үүд рүү сургуультай юм шиг нэгэн зэрэг ярсхийн эргэж суугаад хэсэг амсхийснээ цэцгийн бал тоос цуглуулах ажилдаа яаран гарлаа. Шилэн үүрний сархинаг дэлгэц дээрх хонхорхой руу толгойгоо байн байн шигтгэн суугаа зөгийнүүдээс хатан зөгийг таних гэж би нэлээд ажигласнаа:

	— Ах аа! Хатан зөгий нь хаа байна? гэж асуухад

	— Харин чи ол доо? гэж ах хэллээ.

	Би тэр олон зөгийнүүдээс хатан зөгийг олж чадсангүй.

	Тэгээд,

	— Сархинаг торны зүүн өнцөгт тонголзон байгаа нэг зөгийг зааж:

	— Ах аа! Тэр хатан зөгий мөн үү? гэхэд

	— Биш. Тэр чинь хатан зөгий өндөглөх байрыг засаж байгаа ажилчин зөгий. Хатан зөгий тэр байна гэж шилэн хананы цаадах жааз модон дээр хөдлөлгүй суугаад ийш тийш харж байгаа нэгэн зөгийг заалаа. Тэр хатан зөгий үүрнийхээ шилэн хананы цаанаас биднийг ширтэн ажиглах мэт. Би тэр зөгийг үргээх санаатай шилэн хананд хуруугаа хүргэж үзлээ. Гэвч хатан зөгий огтхон ч айхгүй байхыг хараад:

	— Ах аа! Энэ хатан зөгий чинь ямар олон нүдтэй юм бэ? гэж гайхан асуулаа.         

	— Тийм ээ, зөгий таван нүдтэй байдаг юм. Чи сайн хар даа. Зулай дээр нь гурван нүд, толгойны нь хоёр хажууд нэг нэг байгаа биз дээ. Харин ноён зөгийнх бол тэр гурван нүд нь духан дээрээ байдаг юм гэж хэлээд ах маань бал тоос цуглуулан ирж дэлгэцийн хонхорхойг дүүргэж байгаа ажилчин зөгийнүүдийг ажиглаж суув. «Ийм олон нүдтэй амьтны хараа нь сайн баймаар юм. Гэтэл намайг хуруугаараа үргээгээд байхад яагаад хардаггүй юм бол оо. Огт хөдлөхгүй юм» гэж бодоод:        

	— Туяа! Энэ хатан зөгий чинь биднийг харж байгаа болов уу? гэж шивнэн асуухад:

	— Яалаа гэж харах вэ? Энэ шилэн үүрэн доторх юмыг зөвхөн гаднаас нь л харж болно. Дотроосоо бол гадна талд юу байгаа нь харагддаггүй юм гэнэ билээ.

	Энэ шилэн байшинг бас сонин шилээр хийдэг юм шүү гэж хэлэв. Тэгээд:

	— Зөгий бүжиглэхийг та үзсэн үү? Би ер үзээгүй. Энэ зөгийнүүд  чинь яагаад бүжиглэхгүй байна гэж Туяа ахаас асуув.

	— Та нар одоохон үзнэ. Харин бал тоос цуглуулаад ирж байгаа зөгийг сайн ажиглаж байгаарай гэхэд

	— Зөгий ямар янзтай бүжиглэдэг юм бэ? гэж Туяа сонирхон шохоорхов.      

	— Янз бүрийн маяг намбатай бүжиглэдэг юм. Зөгий бүжиглэнэ гэдэг маань өөрийнхөө олсон бал тоос ихтэй цэцгийг бусдадаа мэдэгдэх дохио нь юм шүү дээ. Жишээ нь: Бал тоос элбэгтэй цэцэг олсон зөгий тэр цэцэг аль зүгт хаана байгаа, түүнчлэн үүрнээс хир хэмжээний зайтай газар байгааг, бас тэр олсон цэцэг нь тоост юм уу? Балт цэцэг алин болохыг хүртэл бусад зөгийнүүддээ ойлгуулж чаддаг юм. Энэ бүхнийг мэдэхэд бүжиглэж байгаа зөгийн хөдөлгөөний хурдан удаан намба төрхөөс хамаарна гэв.

	— За тэр захын дэлгэцийн дунд буруу хараад сууж байгаа зөгийг сайн ажигла! Тэр зөгий маш их балт юм уу тоост цэцгийн мандал олсон бололтой. Бүжиглэх зөгий эхлээд тэгж  суудаг юм гэхэд Туяа бид хоёр далавчаа хааяа нэг дэрвэгэнүүлэн хөдөлгөж байгаа тэр зөгийг харлаа. Гэтэл далавчаа дэвэн жигтэйхэн шалмагаар урагш хэд харайж өндөглөх байр засаж орон сууцаа цэвэрлэж байгаа бүл зөгийн дэргэд очоод ийш тийш хэсэг харснаа сархинаг торон дээгүүр баруун гар тийшээ хагас тойрог замаар дороосоо дээшээ жирэлзтэл хурдлан гүйснээ далавчаа дэрвэгэнүүлэн цовхчиж гарав. Тэгээд дахин дэгдэн гүйж хагас тойргийнхоо дээд захад хүрээд тэр дороо бүтэн эргэж, нөгөө л замаараа доош дэгдэн гүйх нь цоохор пансан алчуур мөрөн дээрээ тохоод нарийн нямбай хөдөлгөөн хийж байгаа чадмаг бүжигч бүсгүйтэй нэн төстэй ажээ.

	Гэтэл нөгөө зөгий маань дэгдэн дүүлж байраа солиод дүүлэн бүжиглэж эхэллээ.

	Та хоёр тэр зөгийнүүдийг харж байна уу? гэж ах хэллээ.

	Дэлгэц дээр ажиллаж байсан бүх зөгий, ший кино үзэж байгаа хүмүүс шиг нөгөө бүжигч зөгийг бүчин тойрч бүжигч зөгийн хөдөлгөөнийг сонирхож байлаа. Гэр ч байтугай тоос бал цуглуулж үүрэндээ авирч байгаа ажилч зөгийнүүд хүртэл дахин нислэгт явахаа болиод бүжигт зөгийг сонирхогчдын хүрээнд орсоор байв. Гэтэл нөгөө бүжигч зөгий маань бүжиглэхээ гэв гэнэт зогсож ийш тийш харснаа үүрэн байшингийнхаа нээлттэй хаалга руу бүжиглэн гүйлээ. Бас бүжигч зөгийн араас арваад зөгий даган гүйв. Харин бүжигч  зөгийг үүрнээсээ нисэн одоход дагаж гүйсэн зөгийнүүд маань хоцроод сархинаг дэлгэцийн хөвөөн дээр ярайтал зэрэгцэн хөдөлгөөнгүй сууцгаалаа.

	— Тэр зөгийнүүд яагаад бүжигч зөгийг дагаад ниссэнгүй вэ? Та дагаад нисдэг гэсэн шүү дээ гэж Туяа асуув.

	— Тэр ч бас учиртай. Сайн ажигла. Энэ үүрний зөгий бүрэн биш байна. Одоо гаднаас бал цуглуулаад ирж байгаа зөгийнүүд дахин явахгүй цөм нөгөө бүжигч зөгийн ирэхийг хүлээнэ. Одоо бүжигч зөгий ирээд дахиад бүжиглэнэ гэхэд:

	— Ах аа! Би саяын зөгий бүжиглэлтээс юу ч ойлгосонгүй гэж би хэлэв.

	— Зөгийн ганцхан удаагийн бүжиглэлтээс чухам юу хэлж, ямар дохио өгч байгааг ойлгоход тун бэрх, тийм болохоор олон удаа нягт нямбай ажиглалт хийх хэрэгтэй юм. Саяын зөгийн бүжиглэлтийн зам бол хэвтээ наймын тоо шиг замаар бүжиглэснийг та хоёр харсан. Бүжиглэлтийн ийм замыг бусдаа уриалан дуудах бүжгийн зам гэж зөгийчид нэрлэдэг юм. Ийм замаар тэгэхдээ маш хурдан хөдөлгөөнөөр бүжиглэж байгаа зөгийн олсон цэцгийн мандал зуун метрээс холгүй байх ёстой. Харин маш удаан хөдөлгөөнөөр бүжиглэх юм бол зуун метрээс цааших зайд цэцгийн мандал олсон байдаг юм. Бүжигч зөгий дороосоо дээш гүйж бүжиглэж байсан. Энэ юу гэсэн үг вэ? гэвэл нөгөө олсон цэцгийн мандал нар гарах зүгт, өөрөөр хэлбэл зүүн өмнө зүгт байна гэж зүг чигийг нь тодорхойлж байгаа хэрэг. Бас зөгийн биеийн хөдөлгөөний хэлбэрээс чухам балт цэцгийн мандал олж уу? тоос цэцэг олж уу? гэдгийг мэдэж болдог юм. Саяын бүжигч зөгий бол маш их балт цэцгийн мандал олсон бололтой гэв.

	— Та яаж мэдэв? гэж Туяа яаран асуув.

	— Хэрэв бал ихтэй цэцгийн мандал олсон бол, бүжигч зөгий гэдсээ нэг томруулан тэлж, дахин агшааж гүйдэг юм. Саяны зөгий бүжиглэхдээ тэгж гэдсээ агшааж томруулж бүжиглэсэн гээд ах дуугүй болсноо:

	— Одоо бүжигч зөгийг ирж дахин бүжиглээд нисэхэд нь энэ үүрний зөгий цөм түүнийг дагаж нисэх болно. Тэгэхэд та хоёр зөгийнүүдийг дагаж ажиглалт хий! Тэгээд миний саяны ярьсныг шалгаж үзээрэй гэв. Гэтэл удсан ч үгүй нөгөө бүжигч зөгий маань үүрэндээ ирээд, дахин бүжиглэж гарлаа. Бүжигч зөгий яг хуучин шигээ бүжиглэлээ. Тэрхэн агшинд үүрэнд байсан үй түмэн зөгий цөм бүжигч зөгийг хүрээлэн тойрч суугаад сонирхов. Гэтэл хэдэн зөгий урагш гарч бүжигч зөгийн дэргэд ирж замаар нь хэсэг явснаа буцаж байрандаа очлоо.

	— Ах аа! Саяны зөгийнүүд яаж байгаа юм бэ? гэж намайг асуухад: Бүжигч зөгийн олсон цэцгийн балын сайн мууг нь мэдэх гэж үнэрлэж байгаа юм. Бид олж харахгүй байгаагаас биш зөгий олсон балынхаа сайн мууг бусдадаа мэдэгдэх гэж замдаа балаасаа дусааж бүжиглэдэг юм. Түүнийг нь саяны хэдэн зөгий үнэрлээд буцлаа гэснээ:

	— За та хоёр тэр зөгийнүүдийг сайн хар. Хөлөөрөө биеэ маажиж байгаа юм шиг байгаа биз. Тэр чинь нислэгт гарах гэж бэлтгэж далавчаа цэвэрлэж суугаа нь тэр. Одоо удахгүй нисэх нь бололтой гэж ярьж байтал нөгөө бүжигч зөгий маань гэнэт бүжиглэхээ зогсоод үүрнийхээ ам руу хараад суучихлаа. Гэтэл нөгөө сонирхогч зөгийнүүд ч цөм эргэж хараад суучихлаа. Бүжигч зөгий хаалгаар нисэн гарлаа. Үүрэн дэх зөгий цөм бүжигч зөгийг даган нислээ.

	Бид хоёр ч зөгийн ниссэн зүгийг барьж яаран гүйлээ. Ажиглалтын шилэн байшингаас гарсан хэдэн мянган зөгий нар гарах зүүн өмнө зүг хүнгэнэн ниссээр төдий хол биш бяцхан нуурын зүүн эрэг дээрх шигүү ургасан ягаан цэцгэн дээр бууж бал цуглуулах ажилдаа орлоо.

	 

	Уригдаагүй зочин

	 

	Хүмүүсийн шивэр авир ярилцах чимээ, зуны шөнийн нам гүмийг сочоох ажээ. Зөгийн хотын захад зогсож байгаа ачааны машин сарны саруулд тодхон харагдана. Зөгийнүүд үүрэн байшингуудыг зөөн авчирч машин дээр нямбайлан ачаалж байв. Энэ бол зөгийн нүүдэлд явах гэж байгаа нь билээ.

	— Заавал шөнө явдаг нь яаж байгаа юм бэ? гэж би Туяагаас асуулаа.

	— Зөгийнүүдийг үүрэндээ унтаж байхад нь явахгүй бол өдөр үүрнээсээ гарч нисээд нүүдэллүүлэхгүй шүү дээ гэв. Бид агуулахаас хоосон торхнууд, бал цохидог машин, сархинаг дэлгэц болон хоол хүнсний зүйлээ ачлаа. Тэгээд үүрэн байшингуудыг донслуулахгүй гэж хооронд нь сүрэл чигжив.

	Биднийг машин дээр гарч ирмэгц машин хөдөлж алсын замдаа орлоо. Дов сондуулт нуга дундуур жолооч маань машинаа донслуулахгүй гэсэн бололтой удаан явж байсан боловч сэрүүн салхи өмнөөс үлээх нь нэн сайхан санагдав. Орхон мөрний гүүрэн дээгүүр яаралгүй гарч яваа машины сүүдэр тээр дор мэлтэлзэх уснаа туссан нь надад гайхалтай сонин санагдлаа. Усанд туссан тэр сүүдрийг сайн ажиглахад бяцхан дүүг минь чирч тоглодог модон машин шиг жижигхэн юм харагдав. Гүүр гарч өргөн талд ормогц машин маань шувуу шиг шунгинан хурдлав. Бодвол сайхан замд газар ахих гэж жолооч яарсан бололтой. «Өдөр явсан бол замд хэчнээн сонин юм олж харах байсан бол?» гэж би бодож явснаа:

	— Очих газар маань хол уу? гэж Туяагаас асуулаа.

	— Нэлээд хол бас зам хэцүү, айхавтар өндөр уул өөд авирна. Битүү ширэнгэн дундуур явна. Чи унтаж болохгүй шүү. Модны мөчирт ороолгуулна гэлээ.

	— Бидний очих газар их гоё уу? гэж дахин асуулаа.

	— Маш гоё. Эргэн тойрон битүү ойтой. Шүд хага ташим хүйтэн булагтай. Бас цээний цэцэг жамьянмядаг гэж хачин том цэцэг бий. Гүзээлзгэнэ, нэрс гээд ямар сайхан жимс ургадаг гэж санана. Самар хүртэл бий гэв.

	— Би очоод юунд суух бол? гэж намайг асуухад:

	— Чи мэдээгүй юм уу? Тэнд хоёр өрөөтэй дүнзэн байшин бий. Жил болгон бид тэнд очдог юм

	— Тэгвэл хоёулаа очоод жимс түүнэ шүү.

	— Хол явж болохгүй. Жимсэнд ахтай чинь л хамт явна.

	— Яагаад. Төөрнө гэж үү?

	— Үгүй л дээ, тэнд янз бүрийн амьтан бий. Гахай, баавгай, чоно... гэхэд нь

	— Ямар гоё вэ? Баавгай үзэх юм сан гэж би шүүрс алдав. Тэгээд яриагаа тасалж дуугүй болов. Өмнө талд өндөр уул хөшиглөн харлана. Машин ч аажимхан явах боллоо. Гэтэл ах маань:

	— Та хоёр унтаагүй биз гэж асуугаад машины кабин цохиж зогсоов. Тэгээд Туяа бид хоёрыг кабинд суулгалаа. Машин ч ойн зах руу орлоо. Ой мод сүртэй шуугих боловч кабины цонхоор салхи орохгүй бүгчимхэн учир миний нойр хүрч эхлэв. Туяа тохойгоороо нударч намайг сэрээлээ. Уулын эгц өндөр өөд тэнхээ мэдэн авирч яваа машины гэрэл тэртээ дээр сүүтийх хадан хясаан дээр туслаа. Хадан дээр сууж байгаа нэг хачин шувууг би олж харлаа. Хавтгай толгой хөнхөр нүд нь нил өд сөдөөр хучигдсан, тэр зэвүүн шувууны төрх хэлбэр нь ямаан дах нөмрөөд хадан дээр сууж байгаа хүн шиг санагдана. Машины гэрэл агшин зуур өөр зүгт тусмагц тэр хачин шувуу харагдахаа болилоо...

	Машин харанхуйн дунд уухилан зүтгэсээр байв. Бодвол маш өндөр уул өөд авирч байгаа бололтой. Гэтэл машины гэрэлд чулуун овоо харагдлаа. Би «Одоо л даваан дээр гарч байгаа юм байна» гэж бодож явтал Туяа гараас минь татаж:

	— Овоон дээр юу гялалзаад байна? гэхэд нь тэр зүг ажиглавал чулуун овооны завсраар нэг юм гэрэлд гялалзаж харагдав. Машин ч даваан дээр гараад зогслоо. Туяа бид хоёр нөгөө гялтганаж байсан юмыг үзэхээр гүйж хүртэл архины шил байв. Харин шилний амаар салхи орж хүнгэнэн исгэрэх нь шөнийн нам гүмд эвгүй ч юм шиг сонстоно. Би овооны дэргэд зогсоод эргэн тойрноо харлаа. Урд маань саяхан хөндөлсөн харлаж байсан уул нуруу сарын саруулд тээр дор нэвсийн харлаж үзэгдэнэ. Хүмүүс машинаас бууж энэ тэрийг ярилцаж байснаа «Үүр цайх дөхөж байна. Хурдан хөдөлье» гэцгээн машиндаа суув. Цавчим уруу хурдалж яваа машины гэрэл гэнэт алга болсноо тэртээ доор ёлтойн тусна. Уулыг замыг таван хуруу шигээ мэддэг жолооч тал дундуур давхиж яваа юм шиг огт айсан шинжгүй харин амандаа дуу аялан явлаа. Үүр шаргалтан цайж алсын бараа харагдах үеэр машин маань ойн гүнээс гарч нэгэн ам өгслөө. Төдий удсангүй машин зогсов. Хүмүүс яаран бууж ачаагаа буулгаж эхлэв. Би машинаас гарч өмнөх хүрэн дүнзэн байшинг сонирхов. Бас эргэн тойрон хүрээлсэн балар харанхуй ой, түүний дундуур хоржигнон урсах горхины шуугихыг чагнаж зогссоноо юм буулгаж байгаа хүмүүст туслахаар очив. Зөгийчид үүрэн байшингуудыг яаравчлан зөөж дөрвөн гадас зоосон суурин дээр нь байрлуулж нар гарахаас өмнө ажлаа дуусгах гэж чармайж байлаа. Гэтэл дүнзэн байшингийн яндангаас утаа баагьж ойн гүнд замхарч харагдав. Ойн чөлөөгөөр нар туслаа. Гэвч нар өөрөө хаана байгаа нь битүү ойн дунд үзэгдэхгүй байв. Хүмүүс ажлаа дуусгаад цай ууж байхад Туяа бид хоёр ширдэг шиг ургасан гүзээлзгэнээс цэвцийтэл улайсан, аль томыг нь шилж амтархан үмхэлсээр байшиндаа ирлээ. Зөгийчид эндэхийн цэцэг жимсний гойд ургасныг магтан хэр их бал цуглуулж болох, хэд хоног байх зэргээ ярилцаж байснаа үүрнээсээ дүнгэнэн гарч шинэ цэцгээс бал цуглуулахаар яаран явж байгаа хэдэн түмэн ажилч зөгийг сонирхон харцгаалаа.

	Эндэх ажил дууссан болохоор зөгийчид эртхэн явахаар шийдэж аж ахуйдаа буцлаа. Туяд, бид хоёр ахтай хамт үлдээд хуурай түлш цуглуулахаар ойн гүн рүү оров.

	Маргааш өглөө нь Туяа бид хоёр хоосон модон торхоо жимсээр дүүргэх гэж маш эрт бослоо. Бид цай чанаж байв. Туяа цонхоо нээнгээ намайг дуудаад:

	— Чи хараач! Ойн захаас ганц үхэр ирж явна. Лав төөрчихсөн үхэр байх аа гэв. Би ойн зах руу харлаа.

	— Ядсан удаан явдаг юм бэ? Сарлагийн бух байна гэж намайг хэлэхэд:

	— Тийм л шиг байна. Наашаа л яваад байна. За энэ ч яах вэ? Цайгаа хурдхан уучхаад жимсэнд явъя гэж Туяа хэлэв. Бид цайгаа уув. Гэнэт муухай дуу гарах чимээгээр би босон харайж цонхон дээр очиж харвал нэвсгэр үстэй, хүдэр том амьтай зөгийн үүрэн байшингуудыг ээлжлэн үнэрлэж байв. Намайг «Баавгай» гэж дуу алдмагц нөгөө аварга том амьтан гайхсан мэт хойд хоёр хөл дээрээ хүн шиг тогтоод толгойгоо гилжийлгэн чимээ чагнаснаа өмнөө байсан зөгийн үүрийг бут алгадав. Үүрээ нураалгасан үй олон зөгий хилэгнэн догширч баавгайг бүрхэж авлаа. Нөгөө баавгай зөгийн үүрний балыг нохой шиг хээвнэг долоож урдуураа дүнгэнэн эргэлдэж байгаа зөгийг үнхэх гэсэн мэт амаа ангалзуулан шүдээ тас тас хийтэл хавирч байв. Би ахыг сэрээхээр нөгөө өрөөнд яаран орлоо. Туяа байшингийнхаа хаалгыг дотроос нь түгжив. «Баавгай! Ах аа! Баавгай ирээд байна» гэж хэлэх чимээгээр ах маань хананд түшүүлж тавьсан буугаа шүүрэн авч цонхны дэргэд хэдий нь хүрч ирээд «Энэ уригдаагүй зочныг хараач» гэж баавгай руу хараад тайвнаар хэлэв.

	 

	Хулгайч зөгий

	 

	Зөгий нүүдэллүүлж ирсний маргааш нь Туяа бид хоёр ном авахаар нэгдлийн төв орлоо. Номын дэлгүүрээс хэдэн сонирхолтой ном худалдаж аваад хүйтэн ундаа уухаар нэг мухлагт орлоо. Тэнд жимсний ундаа ууж бас хоёр боодол мөхөөлдөс авлаа. Лангууны ард нүүр нь чинэртлээ улайж халууцсан худалдагч тарган авгайгаас: 

	— Эгч ээ! Та цонх үүдээ нээж салхи оруулдаггүй юм уу? Ийм бүгчим газар өдөржин ажиллах хэцүү биз, тийм үү? Эгч ээ! гэж Туяа асуулаа. Худалдагч авгай аяга сав угаах зуураа: — Одоо яая гэх вэ, цонх хаалгаа онгойлгохоор зөгий ирж бал идээд үргээж хөөхөөр хатгачих гээд ер амар заяа үзүүлдэггүй юм. Маргааш л цонхондоо тор татаж санаа амрах юм сан гээд зузаан хаймраар хийсэн ялааны цохиур лангуун дороосоо гаргаж:

	— Урьд нь тийм зөгий ер үзэгддэггүй байсан юм. Гэтэл хаанаас гараад ирсэн гайхал юм бэ бүү мэд. Тэгээд мөрөөрөө байдаг бол ч бас яах вэ? Тэгнэ гэж үгүй шүү. Зөгийн бал идэхийг нь яана. Үргээхээр уурлана. Хатгахаараа хортой гэдэг нь гээд тарган хүзүү дээрээ булуу болтол хавдсаныг үзүүлж:

	— Ойрдоо бүүр зөгийтэй хөөцөлдөх гэж ажил дээр ажил нэмээд байна гэж худалдагч авгай яншин үглэв.

	— Эгч ээ! Тэр чинь зэрлэг зөгий юу гэж би асуулаа.

	— За бүү мэд дээ хүү минь! Ийм л зөгий гээд лангуун доороосоо алчихсан хэдэн зөгий гаргаж ирэхэд нь Туяа дуу алдлаа.

	— Эгч ээ! Энэ чинь манайхны тэжээмэл зөгий байна. Та юунд алаа вэ? гэсэнд:

	— Юу юунд гэж аминдаа хайргүй хүн байдаг юм уу? Тэгээд үхэр мал шиг хатгуулаад сууж байх хэрэг үү? гэж омогдов.

	Туяа миний гараас угзарч «явъя» гэж шивгэнэлээ.

	— Таны зарж байгаа энэ балыг наад зөгий чинь л цуглуулдаг юм шүү дээ эгч ээ! гэж би харамсахдаа хэлж орхив.

	— Цуглуулдаг бол цуглуулдаг л юм байгаа биз? гэж уурлаж хэлэхэд:      

	— Та уурлах хэрэггүй. Бид хоёр тэр зөгийг малладаг юм гэж Туяа ая засан хэлэхэд:

	— Аа мөн дөө. Та нар чинь өөрсдөө ч үүгээр тэнээд л зөгийнүүд чинь ч бас... гэж үглэж гарав. Бид хоёр мухлагаас яаран гарлаа.

	— Их муухай юм болж байна шүү! Хулгайч зөгий гарчхаж, бидний нүүдэллүүлсэн үүрнээс ч биш байх л даа. Харин энд үлдсэн үүрнээс л гарсан бололтой. Зөгийчид лав мэдээгүй байгаа байх, үүнийг хурдан зогсоохгүй бол аюултай шүү! Зөгийн дайн болж ч мэднэ гэж Туяа амандаа бувтнав. Би Туяагийн хэлснийг сайн ойлгосонгүй.

	— Хулгайч зөгий яахаараа бий болдог юм бэ? Саяын авгайн алчихсан зөгийнүүд чинь тэгээд хулгайч зөгий юу? гэж би гайхан асуулаа.

	— Яриангүй хулгайч зөгий мөн. Хулгайч зөгий бий болох нь тун амархан. Одоо ихэнх цэцэг цэцэглэхээ зогссон болохоор зөгийнүүд өвлийнхөө тэжээлийн балыг цуглуулах гэж тэвдэж байгаа юм. Гэгээд элдэв муухай юм цуглуулж эхэлдэг. Тийм  балыг зөгийчид хаягдал бал гэж нэрлэдэг юм. Өвлийнхөө тэжээлд тийм хаягдал бал цуглуулбал бүр ч хортой. Хаягдал бал идсэн зөгий өвчин тусаж үүрээрээ ч үхэж мэднэ.

	Ер нь зөгийн үүрний баланд ч гэсэн лабораторийн шинжилгээ хийлгэнэ. Балт цэцэг ховордсоноос л болж энэ шүү дээ гээд Туяа яаран алхаллаа.

	— Зөгийн дайн гэдэг чинь ямар юм болдог юм бэ? гэж би Туяаг гүйцэн очоод асуув.

	— Хулгайч зөгийтэй үүрийг олж чадвал зөгий дайн үүсэхгүй байж болно. Үнэндээ бал бага цуглуулсан үүрнээс л хулгайч зөгий гарч байгаа юм шүү дээ. Тэгээд их бал цуглуулсан, хүч тааруу шиг үүр рүү сэмээрхэн орж балаас нь аваад өөрийнхөө үүрэнд авчирдаг юм. Ингэхээр тэр үүрний бүх зөгий, нөгөө үүрний бал руу дайрна. Ингээд л хоёр үүрний хооронд дайн эхлэх нь тэр. Энэ их аюултай. Аль хүчтэй үүрний зөгий хүч муутай үүрнийхээ зөгийг барьж дуусаад бүх балыг өөрийнхөө үүрэнд зөөнө. Тэгэхээр хулгайч зөгийтэй үүрийг зөв олж чадвал үүнийг зогсооход бас амархан. Уржнан жил хулгайч зөгий элбэгшиж хоёр ч үүрний хооронд зөгийн дайн болсон юм гэж Туяа хэлэв. Бид хоёр саяны үзсэн зүйлээ зөгийчдөд мэдэгдээд үдийнхээ ундыг яаран ууж хулгайч зөгийтэй үүрийг олохоор зөгийн хот руу яаран очлоо. Тэгээд «ажилсаг зөгийн гудамжнаас» эхлэн үүрэн байшин бүрийг нягтлан шалгалаа. Гэтэл тэр гудамжинд онц анхаарагдахаар юм байсангүй. Харин үүр бүхний довжоон дээр сэргийлэгч зөгийнүүд гарсныг үзэхэд хулгайч зөгий бий болсон нь илт байв. Гудамжны хамгийн захын долоон номертой үүрэн байшингийн довжоон дээр арваад сэргийлэгч зөгий урагш хойш зөрөлдөн явж байгааг харлаа. Тэд бал тоос цуглуулах ажилд ч гаралгүй тэр ч байтугай ойр зуур ч нисэхгүй зөвхөн үүрнийхээ үүдээр эргэлдэж бал цуглуулаад ирж байгаа өөрийнхөө үүрний зөгийнүүдийг хүртэл их л анхаарч байгаа бололтой, хаалганы үүдэнд хөндөлсөн зогсож байснаа зам тавин оруулж байв.

	— Дорж оо! Чи энэ үүрний сэргийлэгч зөгийнүүдийг сайн ажиглаач ямар сонор байх юм бэ? Энэ ч учиртай шүү! Энэ хавьд сууж ажиглана байгаа гэж Туяа хэлэв.

	— Сонин юм аа. Аль эсвэл биднийг ирэхээс өмнө хулгайч зөгий энэ хавиар явсан юм биш байгаа. Тэгээд бүүр сэрэмжтэй болчихсон байж магадгүй шүү гэж хэлээд Туяа бид хоёр үүрнээс зайдуухан газар очиж ажиглаж эхэллээ. Долоон дугаартай үүрэнд үй олон зөгий орж гарсаар байх нь тодхон харагдаж байв. Гэтэл нэг зөгий баруун урдаасаа дүнгэнэн нисэж ирээд нөгөө үүрний үүдэнд хэд дахин буух гэж оролдсоноо болиод тэр хавиар эргэлдэн ниссээр байв.

	— Энэ лав хулгайч зөгий байх гэж би хэллээ.

	— Харин хаашаа явахыг нь харъя гэж Туяа шивгэнэв. Тэр зөгий дахин үүрэн байшингийн үүдэнд очсоноо болиод арын нь саравч дор буучихлаа.

	— Энэ ч яриагүй хулгайч зөгий байна. Үүдээр нь орж болохгүй болохоор хана туурганд нь нүх сүв эрж байгаа бололтой, хоёулаа бушуухан явж өөр үүрнүүдэд шалгалт хийе. Тэд энэ үүр рүү л довтлох гээд байгаа бололтой гэж Туяа хэллээ. Бид хоёрыг «Залхуу зөгийн гудамжинд» ажиглалт хийж явтал үүдний нь хавиар ганц ч сэргийлэгч зөгий байхгүй нэг үүр дайралдлаа. Тэр хоёр номертой үүр байв. Бид ойр хавиар нь явж үзлээ. Дараа нь үүдний нь дэргэд очлоо. Гэтэл хэдэн зөгий нисэж ирэв. Тэд бал тоос цуглуулсан шинжгүй, тэр ч байтугай үүрэндээ ч оролгүй, үүднийхээ довжоон дээр ийш тийш харж хэсэг сууснаа өөр тийшээ нисэн одлоо.

	— Энэ арай хулгайч зөгийн үүр биш байгаа гэж намайг хэлэхэд,

	— Мөн байх. Хулгайч зөгийнүүд балын эрэлд тун шалмаг нисэцгээж байна. Ер нь өнөө орой юм уу, маргаашаас хэтрэхгүй бад булаалдаж дайтах байх. Бодвол долоон номерын үүрэн байшингийн зөгийтэй тулалдахаар бэлдээд байх шиг байна гэж Туяа хэллээ.

	— Үүнийг одоо яаж зогсоох вэ? гэж намайг асуутал:

	— Үүнийг зогсоож болно. Өнөө шөнө л амжуулах хэрэгтэй. Юуны урьд энэ хоёр үүрний байрыг шөнө сольж, өөр газар байрлуулна. Тэгээд хулгайч зөгийн үүдэнд нэмэгдэл тэжээл сахрын уусмал тавьж өгье гэснээ надад:

	— Чи энэ тухай зөгийчдөд очиж хэлээд ир. Би энд харж байя. Ирэхдээ утагч аппарат авчрахаа мартав. Хэрэв хоёр үүрний зөгий тулалдаж эхэлбэл чи бид хоёрт утагч аппарат хэрэг болно шүү! Тэгээд шөнө болтол хоёулаа энэ хавийг сэргийлж байя гэв. Би зөгийчдөд хэл хүргэхээр яаран явлаа.

	 

	Ноён зөгий үүрнээсээ хөөгдөв

	 

	Хэд хоног уйлагнан шаагьсан намрын зүс бороо арилж өнөөдөр нартай сайхан өдөр болов. Хананд өлгөөстэй тэвхгэр зузаан хуанли анх намайг энд ирэхэд байснаа бодвол улам ч нимгэрэн нимгэрсээр өнөөдөр 8 дугаар сарын 25˗ны өдөр болжээ. Би өнөө оройн галт тэргээр нийслэл хот руу гэр лүүгээ буцах гэж ном дэвтрийн завсар хавчуулж хатаасан эрвээхэй, цэцэг навч зэргийг эмхлэн цэгцэлж суутал Туяа яаран орж ирээд:

	— Дорж оо! Ажилчин зөгийнүүд өнөөдөр ноён зөгийг үүрнээс нь хөөж байна. Их сонин шүү, чи очиж үзэхгүй юу? гэж хэллээ. Би үүрнээсээ хөөгдөж байгаа ноён зөгийг үзэхээр шийдэж ном дэвтрээ дэлгээтэй хэвээр нь орхиод Туяаг дагаж зөгийн хот руу явлаа. Бид хоёрыг ажиглалтын шилэн үүрний дэргэд очиход хэдэн түмэн зөгий саяхан тавьсан цэцгийн мандлаас өвлийнхөө тэжээлийн балыг цуглуулж их л яаруу сандруу нисэж байлаа. Бид хоёрыг ажиглалтын үүрэн байшин руу харж суутал хэдэн ажилч зөгий, зантгар толгойтой нэг лухгар том зөгийг тал талаас нь чирсээр үүрэн байшингийн хаалгаар гаргаж ирлээ.

	Энэ бол ноён зөгийг үүрнээсээ хөөж байгаа нь ажээ. Нөгөө ноён зөгий үүрнээсээ хөөгдөх дургүй байгаа бололтой мурилзан мурчганаж эргэн зүтгэх боловч ажилчин зөгийнүүд түүнийг хүчээр чирч хаалганы довжоо руу унагачхаад эргээд үүрэндээ орцгоолоо. Гэтэл гэдрэгээ харж унасан ноён зөгий арвалзан тийчилж босоод үүрэн байшингийн довжоо өөд авирсаар эргээд орчихлоо. Ажиглалтын үүрэн байшингийн доторх юм гаднаасаа цөм ил болохоор ноён зөгийг хайчихыг нь Туяа бид хоёр харсаар байв. Гэтэл лухгар ноён зөгий үүрэнд оронгоо л хамгийн доод талын сархинаг дэлгэцийн ёроолд очоод нагжийтал суучхав.

	Тайван ажиллаж байсан хэдэн ажилч зөгий их л ууртайгаар сархинаг дэлгэц дээгүүр ийш тийш ямар нэгэн юм эрж байгаа бололтой хурдан гүйв. Бодвол нөгөө ноён зөгийг үүрэндээ дахин орж ирснийг үнэрээр нь мэдсэн бололтой. Тэр хэдэн ажилч зөгий дэлгэцийн зай завсрыг алгасалгүй дамжиж гүйсээр нөгөө ноён зөгийг олж аваад дахиад л тал талаас нь овоорч чирч угзарсаар үүрнээс нь гаргаад хаячхав. Энэ инээдтэй ноён зөгийг сонирхож суутал:

	— Өө та нарыг эрж ядлаа шүү! Та хоёрыг дарга олоод ир гэж надад хэлсэн юм. Аль вэ? Юу ажиглаа вэ гэж хэлээд ах маань бидний ард зогсож байв.

	— Ноён зөгийг үүрнээсээ ажилчин зөгийнүүд яаж хөөж гаргадгийг сонирхсон юм. Яагаад ингэж ноён зөгийгөө хөөж байгаа юм бэ? гэж би ахаас асуулаа. Гэтэл ах маань бид хоёрын дэргэд суугаад:

	— Хүүхдүүд минь энэ ч бас сонин зүйл байгаа юм. Ноён зөгий бүхэл зуны турш бал цуглуулж ажил хийдэггүйг та нар мэднэ. Тэр мөртөө бүхэл зуны турш ажилчин зөгийн цуглуулсан балыг л идэж байсан шүү дээ. Тэгэхээр зөгий өвөлжөөнд орох үед бал цуглуулаагүй амьтан юугаа идэх вэ? Харин ажилчин зөгийнүүд бол өвлийн турш өөрсдийнхөө идэх балыг цуглуулсан болохоор өөр хэрэг. Тийм ч учраас ажил хийгээгүй ноён зөгийг үүрнээсээ хөөх нь зөв биз дээ гээд инээмсэглэснээ:

	— Хүүхдүүд ээ! Харин энэ бол зөгий хүн шиг ухаантайдаа ингэж байгаа хэрэг биш. Энэ бол байгалийн зохилдлогоо юм гэж хэлээд боссоноо:  

	— За та хоёр одоо дарга дээр оч. Ер нь миний дүү явахдаа  бэлтгэж юм хумаа эртхэн янзлаарай. Эгч чинь чиний хамгийн дуртай хоолыг хийж байгаа. Хоол унд идээд явтлаа хэсэг амар. Би ажил руугаа очоод харина гэж хэлээд ах яваад өглөө. Туяа надад:

	— Дорж оо! Хоёулаа бушуухан аж ахуйн даргатай уулзчихаад манайд очъё. Би чамайг орой явахад чинь үдэж өгнө. Би чамд нэг сонин юм үзүүлье. Харин чи надад захиа бичиж байгаарай гэв. Би захиа бичиж байна гэж амлалаа. Бас ирэх хавар энд дахин зуныхаа амралтаар ирнэ гэж хэлээд аж ахуйн даргатай уулзахаар бид хоёр яаран явлаа.

	МОНГОЛ АРДЫН ХУВЬСГАЛЫН 50 ЖИЛИЙН ОЙД ӨРГӨН БАРИВ

	 


“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Өмнөх үг:

	 

	БЯЦХАН УНШИГЧИЙН ИХ УТГА ЗОХИОЛ

	 

	Манай хүүхдүүдийн үргэлжийн сайн нөхөр нь ном билээ. Цэцэрлэгийн босгоор алхмагц ном хүүхэд хоёрын агуу их нөхөрлөл тогтдог. Энэ нөхөрлөл шиг мөнх зүйлийг одоогийн манай хүүхдүүд мэдэхгүй. Энэ нөхөрлөлийн ачаар манай хүүхдүүд эрдэмтэй боловсон иргэн болж, эх орондоо аль болох их тусыг хүргэдэг юм. Ном бол манай хүүхдүүдэд ямар нэг гоёлын зүйл биш, харин ус агаар шиг хэрэгцээтэй мэргэн зөвлөгч, дотно нөхөр, ухаант багш нь билээ. «Номд дурлагтун. Ном нь та нарын амьдралыг тэтгэж, санаа бодлын алаг эрээн гогцоог тайлахад тусалж, хүнийг болоод өөрийгөө хүндэлж сургах бөгөөд орчлон хорвоо, хүнийг хайрлах сэтгэлээр зүрх оюунд чинь жигүүр ургуулж өгнө» гэж их Горькийн сургасныг манай хүүхдүүд сэтгэлчлэн мөрддөг юм.

	Монголын ард түмэн бол аливаа ард түмний адил агуу их хүүхдийн зохиолч билээ. Манай хүүхдүүдийн хамгийн дуртай уншдаг зохиолуудыг ард түмэн зохиожээ. Ард түмэн гэгч хүчтэн бий болсон цагаасаа эхлээд хүүхдээ, хойч үеэ хүмүүжүүлэх тухай санаа тавьж мод, чулуугаар чамин гоё тоглоом хийж, уран үгээр үлгэр, дуу зохиож үе улиран улам сайжруулсаар иржээ. Өлгийн дуу, аман үлгэр, баатарлаг туульс, оньсого, зүйр цэцэн үг энэ бүхний зохиосон эзэн нь ард түмэн билээ.

	Ард түмнээс хүүхдэдээ, хойч үедээ бэлэг болгон барьсан хамгийн нандин, хамгийн үнэт зүйлийн нэгэн нь ардын аман зохиол юм. Үнэт нандин энэ бэлэг зөвхөн эгэл гоёл чимэглэлийн зүйлс биш. Энэ бол сэтгэл санааны гоёл чимэг, хөдөлмөр тэмцлийн зэвсэг билээ. Энэхүү зэвсэг маш нарийн хийцтэй ажээ. Жишээ нь ардын дуунууд гэхэд өдий төдий өнгө, хэлбэр, төрөл зүйл буй нь: Өлгийн дуу, тайтгаруулах дуу, баясгах дуу, домнох дуу, тойрон наадах дуу, тоглоомын дуу, хөдөлмөрийн дуу, харууслын дуу, тохуу тоглоомын дуу гэх мэт байна. Дээрх төрөл зүйлийн үг, аялгуу, дуулах маяг цөмөөр өвөрмөц сонин ажээ.

	Монгол мал аж ахуйн орон учраас, монгол хүний малд хайртай сэтгэл хосгүй учраас амьтдын тухай ардын аман зохиолын дэлхий дахины алтан санд монголын ард түмнээс адгуусан амьтдын тухай зохиосон зүйл онцгой сонин хувь нэмэр болж байгаа юм. Морины тухай монгол хүн шиг яруу сайхан зохиол бүтээсэн нь ховор. Монгол аман зохиолын онцгой баатар нь хүн морь хоёр байдаг.

	Нусгай бор хүү, хамуутай бор даага хоёр хэдийгээр харахад дорой боловч агуу их зүрх сэтгэлтэй учраас хамгийг ялагч болон үлгэр домогт гардаг юм. Монгол аман зохиолын жигшүүртэй баатар нь олон толгойтой (15, 25, 75, 95) атгаалжин хар мангас юм. Түүнчлэн орой дээрээ ганц улаан нүдтэй махчин бас орно. Монгол аман зохиолын дүр хэллэг нь өөр хаа ч давтагддаггүй үзэгдэл билээ. Харин үйл явдал, үзэл санаа нь нийт хүн төрөлхтний чанартай зүйл байдаг. Үүгээрээ манай ардын аман зохиол нэг үндэсний хэлбэртэй, нийт үндэстний агуулгатай юм.

	Ард түмний гүн ухааны эрдэнэ болсон зүйр цэцэн үгийн далайг бараг л оломгүй гэж хэлж болно. Энэ далайгаас манай хүүхдүүд хэлд ормогц л хүртэж эхэлдэг. Ер ардын аман зохиол хүүхдийг эхээс төрөхөд нь өлгийн дуугаар эхлэн тосож аваад насан туршид нь ханилан явдаг эрхэм сайн нөхөр нь юм.

	Ардын аман зохиол нь хүүхдийг амьдралд бэлтгэж, ном зохиол унших үүдийг нь нээж өгдөг оюун ухааны суут эх билээ. Ухаант мэргэн тэр эх өлгийн дуу аялж, үлгэр ярьж, зүйр үг хэлж, оньсого таалгаж, хүүхдийн нялх оюуныг хөгжүүлэн баяжуулж өгдөг юм. Тэр эхэд бас хүүхдийг хэлд оруулах ид шидтэй зохиол ч байдаг. «Элээ, хэрээ, галуу гурав» гэсэн үгийг хурдан хурдан хэлэхэд тэр болгон хүүхдийн хэл ээдрэхгүй байж чаддаггүй шиг «гучин хоёр цагаан лонх» тоолоход наад зах нь хүүхдийн амьсгаа хүрдэггүй юм. Гэвч тэр эхийн ачаар тэдний хэл нь зүгширч, амьсгаа нь задардаг юм.

	Бичгийн зохиол гарах хүртэл ардын аман зохиол дангаараа хүүхдэд үйлчилж түүний оюуны орчлонг хэлбэршүүлж байлаа. Бичгийн зохиол үүсэн хөгжиж эхлэхэд ардын аман зохиолын үүрэг бага зэрэг хөнгөрсөн боловч бүрэн чөлөөлөгдсөнгүй билээ. Мянгаад жилийн тэртээгээс аман зохиол, бичгийн зохиол хоёр хослон хөгжиж өнөө үетэй золгохдоо хүүхдийг хүмүүжүүлэх ариун үүргээ хамтран биелүүлж иржээ.

	«Аливаа уран зохиол аман зохиолоос эх авдаг» гэж Максим Горькийн хэлсэн мэргэн үг бий. Монголын уран зохиол, түүний дотор хүүхдийн зохиол нь ардын аман зохиолын ширгэшгүй баян, яндашгүй арвин далайгаас эх авчээ.

	Одоогийн манай хүүхдүүд хоёр янзын гайхамшигт эрдэнийн хууль ёсны эзэд юм. Аман болоод бичгийн уран зохиол, түүн дээр дэлхийн бусад ард үндэстний сонгодог бүтээлийг нэмбэл манай хүүхдүүдийн эрдмийн өмч хөлгүй их далайтай ч зүйрлэшгүй арвин байгаа юм. Хэрвээ хувьсгалын өмнө манай хүүхдүүдэд бусад улс гүрний сонгомол сайхан зохиолууд байтугай өөрийн орны бичгийн хүмүүсийн бүтээл тэр болгон хүртдэггүй байсан бол өнөө үед гачигдал бүрмөсөн арилжээ. Одоогийн манай нөхцөлд дэлхийн ямар ч орны хүүхдийн шилдэг зохиол холын зай, хэлний бэрхшээлийг харгалзахгүйгээр нэвтрэн ирэх боломжтой болжээ.

	Хувьсгалын өмнөх манай хүүхдийн утга зохиолын гол хөдөлгөх хүчин нь ардын аман зохиол байсныг өмнө дурдсан. Гэвч бид бичгийн зохиолыг үгүйсгэж болохгүй юм. Одоогоор бидний мэдэж байгаа монгол уран зохиолын хамгийн хуучин дурсгал болох «Нууц товчоо» 13 дугаар зууны дундуур зохиогджээ. Энэ зохиол хэдийгээр хүүхдийн утга зохиолд бүхэлдээ хамрахгүй боловч хүүхдэд огт хүртээлгүй зүйл гэж үзэх ёсгүй.

	«Нууц товчоо» нь нэгэн төрөл зүйл зохиол биш харин олон янзын зохиол, тэр ч байтугай яруу найраг, үргэлжилсэн үгийн зохиолын цоморлог билээ. Судалгааны дүнгээс үзвэл, «Нууц товчоог» бүрэлдүүлж байгаа олон хэлбэрийн тэр зохиолууд нь гэнэт нэгэн өдөр бий болсон биш ажээ. Эрхбиш уг цоморлогийг хүртэл бичигдсэн олон арван зохиол, түүний туршлагын үр дүнд уг «товчоо» гарсан нь маргаангүй. «Нууц товчооны» дотор хүүхдийн хүмүүжилд тус болох зүйл нэн их байдаг нь түүний хүүхдэд холбогдох шалтгааныг улам тодруулж байна. Одоогоор бид хүүхдийн зохиолыг 13 дугаар зуунд үүссэн гэдэггүй боловч тэр цагт хүүхдэд унших юм байгаагүй гэж хэлэх эрхээ «Нууц товчоонд» алдаж байна. Арван дөрвөөс арван есдүгээр зууны хооронд монголын утга зохиол удаан боловч зогсолтгүй урагшаа явсаар иржээ. Энэ завсар намтар, тууж, товч, дэвтэр, эрих зэрэг том хэлбэрийн зохиолын сонин төрөл зүйл буй болов. Үүний хамтаар дуу, ерөөл, магтаал, үлгэр, туулиуд аман болоод бичгийн хэлбэрээр зэрэгцэн хөгжсөөр байв. Эдгээр олон төрлийн зохиол дотор хүүхдийн зохиол олон байлаа. «Саран хөхөөний тууж», «Молон тойны намтар», «Бигармижид хааны тууж» зэрэг гол төлөв Энэтхэг, төвөдийн бурхан шашны нөлөө бүхий зохиолууд нь хүүхдийг хүмүүжүүлэхэд ашиглагдаж байлаа.

	Ер нь тэр үеийн хүүхдийн зохиолын уран сайхны онцлог нь голдуу сургаал номлолын чиглэлтэй уран зохиолын шинжийг хадгалж байсан юм. Тэр нь ч цаг үеэ олсон, амьдралтай өнгө аяс нь зохицсон зүйл байлаа. Харин 19 дүгээр зууны эцэс, хорьдугаар зууны эхээр монголчуудын нийгмийн ухамсарт их өөрчлөлт гарч, тэр нь уран зохиолоор илрэн үзэгдэх болжээ. Энэ үед «Үг», «Гомдол» зэрэг шинэ төрөл зүйл их дэлгэрч «Хавханд орсон зээрийн үг», «Хоточ нохойн гомдол», «Ижлээсээ салсан ингэний гомдол» гэх мэт сонин зохиолууд гарчээ. Эдгээр нь амьдралын шударга бус байдлыг шүүмжлэх хандлагатай байлаа. Гэхдээ илэрхий хурцаар шүүмжлэн хэлдэг шүүмжлэлт реализмын дөнгөж босгон дээр ирээд байсан тул зөвхөн «үглэх», «гомдоллох» маягаар санаагаа илэрхийлж байсан юм. Арван дөрөвдүгээр зуунаас хойш манай хүүхдийн утга зохиолд орчуулгын уран зохиол зонхилох байртай болж иржээ. Хэдийгээр хүүхдэд зориулсан, эсвэл зориулагдаагүй боловч хүүхдийн сэтгэхүйд нийцэх зохиолууд гарсаар байсан ч хүүхдэд хүргэх нь бага байлаа. Учир нь бичиг мэддэг хүн цөөн, ядуу хүний хүүхэд олон, тэдэнд ном заах, унших хүн ховор байсны уршиг билээ. Нөгөөтээгүүр эгэл ард түмнийг харанхуй бүдүүлгээр барьж байх гэсэн харгис нийгмийн гав гинжинд хүлэгдэж хүүхдийн уран зохиол олигтой хөгжихгүйгээр барахгүй бий болсон цөөн бүтээл нь хүүхдэд олддоггүй байлаа. Иймд бичгийн зохиолын нөлөө нь аман зохиолынход эхний байраа тавьж өгөөд хоёр дахь суудалд шилжсэн байна.

	1921 онд манай эх орон, ард түмний хувь заяаг шинэ нийгэм, шударга ёстой холбож өгсөн ардын хувьсгал ялан мандав. Ардын хувьсгалаар урган цэцэглэсэн үй түмэн гайхамшигт цэцгийн нэгэн нь хүүхдийн утга зохиол мөн. Шинэ үеийн монголын хүүхдийн утга зохиол нь чанар агуулга өнгө цогцоороо урьдахаас огт өөр юм. Манай шинэ үеийн хүүхдийн утга зохиол хувьсгалаар төрж, хувьсгалтай хамт хөгжсөөр ирлээ. Шинэ нийгэм маань хүүхдийн төлөө урьд хэзээ ч үзэгдээгүй их анхаарал халамж тавьдаг онцлогтой билээ. Иймээс ардын хувьсгалын жилд манай ард түмэн хойчийг залгамжлагч үр хүүхдүүддээ хамаг сайн сайхнаа зориулсаар ирлээ. Ардын хувьсгал манай хүүхдүүдийг эрдэмтэй номтой, эрүүл чийрэг, зан байдал сайтай, авьяас билигтэй болголоо. Энэ бүхэнд манай хүүхдийн шинэ утга зохиолын ач гавьяа зүй ёсоор орсон юм.

	Монголын шинэ үеийн хүүхдийн уран зохиолыг Дашдоржийн Нацагдорж үүсгэж билээ. Монголд анх удаа пионерын байгууллага бий болоход Д. Нацагдорж «Пионерын дуу» зохиов. Энэ бол 1924 он байлаа.

	 

	«Бүхий олон багачууд аа

	Бүрхсэн улаан цэцэрлэгтээ

	Бүрийн шинээр үүсгэсэн

	Бүжиг наадмаар наадацгаая

	Бэлхэн ээ»

	 

	гэж энэ дуу эхэлдэг юм. Цоо шинээр үүсгэсэн бүжиг наадмаа хувьсгалын улаан цэцэрлэгтээ монголын түмэн үрс наадаж эхэлснээс эдүгээг хүртэл манай өсвөрийн багачуудын сүлд дуу болсоор ирсэн энэ зохиолд

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг хөгжүүлье

	Бэлхэн ээ

	 

	гэсэн гайхамшигтай уриа байдаг юм. Хувьсгалтай үе чацуутан хэн боловч энэ дууг дуулсаар их амьдралын босгоор алхаж орсон нь лавтай. Иймээс энэ дуу манай хүмүүсийн хэнтэй нь ч үе нас чацуу юм.

	 

	Биелсэн эрдэмд боловсорч

	Баатар хувьсгалыг залгамжилъя

	Бэлхэн ээ.

	 

	гэж өнөөдөр ч гэсэн Д. Нацагдорж өсвөрийн үеийнхнийг уриалж, тэд нь ч энэ урианд зоригжин хувьсгалын анхдугаар зуун жилийн хоёр дугаар хагастай сэтгэл зориг төгөлдөр золгож байна.

	Д. Нацагдорж «Миний нутаг», «Пионерын дуу», «Хэнз хурга», «Алс газар сурахаар явагч», «Миний эжий», «Эрүүл пионер», «Октябр», «Од» зэрэг яруу найраг, «Хуучин хүү», «Соёлыг гайхав», «Шувуун саарал» зэрэг үргэлжилсэн үгийн зохиолуудаараа манай шинэ үеийн хүүхдийн уран зохиолын тулганы чулууг тавьжээ.

	Д. Нацагдоржийн адил хүүхэд багачуудад авьяас билгээ зориулсан манай ахмад зохиолчид олон бий бөгөөд тэдний тэргүүн эгнээнд Ц. Дамдинсүрэн, С. Буяннэмэх, Д. Цэвэгмэд, Д. Сэнгээ, Ч. Лодойдамба, Ч. Ойдов, П. Хорлоо, Ц. Уламбаяр, Ч. Лхамсүрэн, Л. Бадарч, Б. Бааст, Т. Тарва, Б. Ринчен, Д. Даржаа нарыг дурдах ёстой.

	Ц. Дамдинсүрэнгийн «Буурал ээж минь», «Пионерын зуслан», «Хоёр настай Ро», «Гологдсон хүүхэн», «Хоёулаа миний хүү», «Хоёр цагаан юм» зэрэг зохиолууд. С. Буяннэмэхийн шүлгүүд, ялангуяа «Бор бор болжмор» гэдэг нэрээр саяхан тусгай хэвлэгдсэн өгүүллэгүүд гуч дөчөөд оны үеийн манай хүүхдийн утга зохиолын томхон ололтууд байлаа.

	Гучаад оны манай хүүхдийн утга зохиолд онцгой гавьяа байгуулсан зохиолч бол Дондогийн Цэвэгмэд билээ. Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг туужууд гучаад оны хүүхдийн уран зохиолын сор болж үлдэв. Эдгээр зохиолын ач нөлөөний тухай ярихад Д. Цэвэгмэдийг Д. Нацагдоржийн хэмжээнд аваачиж үзэхээс өөр аргагүй юм. Эдгээр зохиол хэл найруулга, дүрслэн үзүүлэх арга барил, үзэл санаагаараа онцгой шинэ үзэгдэл байв. Шашны балар суртлаас зайлж, гэгээрэл боловсролын замд орохыг уриалж, соёл боловсролын агуу гайхамшгийг романтик маягаар нээн үзүүлсэн энэ зохиолууд Д. Нацагдоржийн

	 

	Алсын их улирлыг

	Авцгаах багачууд мөн өө

	 

	гэж бичсэнийг хэрэгжүүлэгчийн түрүүчийн дүр зураг болжээ.

	Дөч тавиад оны үед хүүхдийн утга зохиолд их бүтээл хийсэн зохиолч гэвэл П. Хорлоо, Ц. Уламбаяр, Б. Бааст, Ч. Лхамсүрэн, Ч. Лодойдамба, М. Чимэд, Д. Даржаа, Л. Бадарч, Ч. Ойдов, Ө. Баасанжав, Д. Мягмар нар юм. М. Чимэдийн «Цагаан тэмээт өлзий», Д. Даржаагийн «Алмасан хууртай хүүхэн», Ч. Лхамсүрэнгийн «Хүрэн морь» зэрэг туульсын зохиол, П. Хорлоогийн «Хар унага», Ц. Уламбаярын өгүүллэгүүд, Л. Бадарчийн «Хүжийн гал», Б. Баастын амьтны тухай өгүүллэгүүд, М. Гаадамбын өгүүллэгүүд нь манай хүүхдийн дуртай ном болж, эдүгээ зарим нь олдохгүй ховорджээ. Эдний нэлээд нь сурах бичигт орсон юм.

	Тавиад оны эхээр хүүхдийн утга зохиолыг баяжуулагсад нь Ч. Лодойдамба, Ч. Ойдов нар билээ. Ч. Лодойдамба «Алтайд» гэдэг адал явдалт роман бичиж зөвхөн хүүхдийн уран зохиолоор барахгүй нийт утга зохиолд шинэ төрөл зүйл үүсгэв. «Алтайд» роман нь уншигчдад үзүүлсэн нөлөөгөөрөө хүүхдүүдэд их тус болсон нь лавтай. Ер нь уул зохиол бичлэгийн арга хэлбэр, өнгө зүсээрээ хүүхдийн утга зохиолын хууль зүйд илүү ойр болсон юм. Мөн Ч. Лодойдамбын «Манай сургуулийнхан» гэдэг тууж хүүхдийн уран зохиолд шинэ хуудас нээсэн байна.

	Хүүхдийн жүжиг бий болгоход «Алиа Тогмид» зэрэг жүжгээрээ Ч. Ойдов их гавьяа байгуулсныг дурдах ёстой. Ч. Ойдовын «Долоодой хүү», «Жаргалыг хүссэн Мөнхөө» зэрэг жүжгүүд ч гэсэн хүүхдийн уран зохиолд мэдэгдэхүйц нөлөө үзүүлж билээ.

	Эх оронч баатарлаг үйлсийг тусгасан «Аюуш» туужаараа Д. Сэнгээ, «Энх тайвны манаа» туужаараа Ц. Уламбаяр нар хүүхдийн утга зохиолд үнэтэй хувь нэмэр оруулсан юм.

	Тавь жараад оны үед манай хүүхдийн уран зохиол нийт утга зохиолын ерөнхий бүрэлдэхүүнээс бие даан хөгжих чиглэлд оржээ. Өөрөөр хэлбэл манай хүүхдийн уран зохиол төрөлжиж биеэ даах замд гарч, зүс царайгаа улам улмаар төлөвшүүлэн бүрэлдүүлж, дуу хоолойгоо жигдлэх үйл явцад оржээ. Хүүхдийн зохиолоор дагнан ажилладаг зохиолчид ч бий болжээ. Тэдний ууган нь С. Содномдорж билээ. Түүний бичсэн гол төлөв шүлэглэлт зохиолууд болох «Норовын намтар», «Сэрж Серёж хоёр», «Дугаар ангийн Дугар», «Тахир тав, махир хоёр» зэрэг нь хүүхэд багачуудад танил болжээ. Д. Содномдорж, «Аз жаргалын эрэлчин» гэдэг дуурь, «Навсайдамба, түүний нөхөд» гэдэг шүлэглэсэн тууж зэрэг том хэлбэрийн сайн зохиолууд бичжээ. Д. Содномдоржийн араас жагссан хүүхдийн зохиолчид дотроос Ж. Дашдондог, Г. Сэсмээ, Ч. Лувсандэндэв, Р. Ядмаа, О. Цэндсүрэн, Т. Жамъянсүрэн нарыг дурдалтай.

	Тавь, жараад оны хүүхдийн утга зохиолд өөр нэг тэмдэглэлт зүйл гэвэл хүүхдийн утга зохиолын онолын асуудлуудыг боловсруулах хандлага гарсан явдал бий. Хэрвээ дөчөөд оны үед хүүхдийн номын тухай шүүмж алдаг оног гарч байсан бол тавь жараад оны үед хүүхдийн уран зохиолын асуудлыг олон талаас нь өргөн тавьсан өгүүлэл, шүүмж, тогтмол гардаг болж 1960 оноос эхлэн хүүхдийн зохиолч, багш нарын хамтарсан онолын бага хурал тогтмол хийж, хүүхдийн утга зохиолын асуудал хэлэлцдэг болжээ. Үүнийг санаачлагч нь Гэгээрлийн яам, түүний хэвлэлийн хэлтэс юм.

	Хүүхдийн утга зохиолын онолын асуудлаар П. Хорлоо, Н. Жамбалсүрэн, Б. Бор, Л. Түдэв, Д. Мягмар, Ч. Лувсандэндэв, Д. Содномдорж зэрэг хүмүүсийн нэлээд өгүүлэл нийтлэгджээ. 1970 онд хүүхдийн уран зохиолын ном хэвлэлийн номзүй тойм хоёр дэвтэр (Ч. Лувсандэндэв эмхэлсэн) хэвлэгдэн гарлаа. Хүүхдийн утга зохиолыг их дээд сургуулиудад биеэ даасан хичээл болгон зааж, оюутнууд дипломын ажил хийх болжээ. Энэ бүхэн нь хүүхдийн уран зохиолын хөгжилд мэдэгдэхүйц ахиц гарч байгаагийн жишээ мөн.

	Хүүхдийн утга зохиол сүүлийн жилүүдэд төрөл зүйлийн хувьд ихээхэн баяжиж байна. Дөчөөд он, тавиад оны эхээр хоёр гуравхан туужийг хүүхдэд хамруулан нэрлэж байсан бол тавь жараад онд Н. Надмидын «Залуу аялагчид», Д. Намдагийн «Алим», С. Дашдооровын «Сэргэлэн багачууд», Л. Түдэвийн «Мөнхийн ус», Д. Мягмарын «Балын амт», Д. Гармаагийн «Хөгжилтэй туужууд» зэрэг олон тууж хэвлэгджээ.

	Хүүхдийн утга зохиолд үнэнчээр үлдсэн ахмад зохиолчдын дотроос М. Чимэд «Шар цамцат», П. Хорлоо «Нарны туяанд» гэдэг туужууд бичив. Мөн Б. Ринчен «Заан залуудай», Ө. Баасанжав «Алтан хараацай» зэрэг роман бичлээ. Эдгээр нь хүүхдийн утга зохиолд том хэлбэр байр сууриа эзэлж, их алхам хийж буйн шинж юм.

	Манай хүүхдийн утга зохиол эх орныхоо хилийг алхаж, харь орны олон багачуултай ярилцаж, тэдэнд монгол нутаг, монгол хүүхдийн амьдралыг үнэн мөнөөр нь таниулж байна. Энэ бол манай амжилтын бас нэг баталгаа юм. Зөвхөн ЗХУ˗д Д. Сэнгээгийн «Түүдгийн дэргэд», М. Гаадамбын «Тал дахь сургууль», Л. Түдэвийн «Ойн түймэр», Н. Надмидын «Сүхбаатар», хэсэг зохиолчдын «Чи ард түмний төлөө амьдарч байна» гэдэг түүвэр зохиол тусгай ном болж олон мянган хувиар хэвлэгджээ.

	Манай хүүхдийн утга зохиол ийнхүү өдрөөс өдөрт хөгжин, цээл сайхан дуу хоолойтой, улам олон уншигчидтай болж байгааг ардын хувьсгалын тавин жилийн ойн босгон дээр тэмдэглэн хэлэхэд бахтай байна.

	Манай хүүхдийн утга зохиолыг хөгжүүлэхэд хүүхдийн тогтмол хэвлэл их үүрэг гүйцэтгэснийг нэмэн дурдъя. 1926 онд монголын хүүхдийн анхны тогтмол хэвлэл «Залгамжлагч» сэтгүүл хэвлэгдэх болсноос эхлээд хүүхэд, хэвлэл, зохиолч гурвын нөхөрлөл маш дотно болж, хүүхэд зохиолч хоёр хэвлэлийн хуудсан дээр байнга уулздаг болжээ. 1943 оноос «Пионерын үнэн» сонин хэвлэгдэх болж хүүхдийн уран зохиолын бас нэг дайчин индэр нэмэгдэв. Эдгээр хэвлэлийн хуудас дамжиж манай хүүхдийн нэрт зохиолч олноор төрөв.

	Уншигч танаа толилуулан буй энэхүү дэвтэр бол ерийн нэг ном биш манай хүүхдийн уран зохиолын хагас зууны он дарааллын бичиг, хагас зууны тайлан юм. Энэ номд хувьсгалаар төрж өссөн манай хүүхдийн шинэ уран зохиолын шилдэг бүтээлийн дээжээс оруулжээ. Энэ номоос манай хүүхдийн уран зохиолын ололт амжилтыг олж харах биз ээ гэж бид найдаж байна. Нөгөөтээгүүр энэ бол манай гарах ёстой уулын эцсийн буюу хамгийн өндөр оргил биш тул одоогийн шаардлагын өндөрлөгөөс харахад учир дутагдалтай зүйлүүд ч байна байх. Манай хүүхдийн утга зохиолын өмнө сүрлэг өндөр даваа байсаар байна. Тэр даваан дээр гарахад дахиад бас нэгтэй учрах нь лавтай. Бид урагшаа явж байгаа учраас үүнд гайхах, үүнээс шантрах явдал үгүй юм. Бид хувьсгалтайгаа хамт, ард түмэнтэйгээ хамт коммунизмын агуу их туяат оргилд хүрэхээр явж байна.

	Бид коммунизмын оргил байлдан дагуулах суут их хойч үеэ бэлтгэхэд уран зохиолоороо хичээн зүтгэнэ.

	Монголын үрс түм бум болж, суу билэг нь дөрвөн зүг, найман зовхист дэлгэртүгэй.

	1970 он

	 


“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Гарчиг:

	 

	Л. Түдэв

	Бяцхан уншигчдын их утга зохиол

	 

	Яруу найраг

	 

	Д. Нацагдорж

	Миний нутаг

	Пионерын дуу

	Хэнз хурга

	Алс газар сурахаар явагч

	Од

	Нараа

	Сараа

	Б. Ахтаан

	Миний эх орон

	Уудам сайхан эх орон минь

	Оршлын оронд

	Хаврын баясгалан

	Л. Бадарч

	Хоёр далбаа

	Алим

	Унага

	Баавгай

	Ө. Баасанжав

	Нараа баясаж угтъя

	Залгамж үеийн тэмүүлэл

	Ц. Гайтав

	Өсвөрийн Сүхбаатарчууд

	Өсвөрийн Ленинчүүд

	Д. Даржаа

	Хамгийн хэцүү нь юу вэ?

	Алмасан хууртай хүүхэн

	С. Дашдооров

	Алтан хараацай

	Ж. Дашдондог

	Аранзал зээрд

	Ээж

	Аав

	Дүүжин даажин

	Гар том

	Ч. Лхамсүрэн

	Маамуу нааш ир

	Ленин

	Тэнгис

	Эх

	Ч. Лувсандэндэв

	Ногооны зах дээр

	Би барилгачин болно

	Д. Наваансүрэн

	Ленин багш

	Манай цэцэрлэг

	Хавар

	Д. Пүрэвдорж

	Бужаагийн ярьсан домог

	Ойн чуулга

	Д. Содномдорж

	Баатарчуудын хүндэтгэлийн дуу

	Норовын намтар

	Тахир тав махир хоёр

	Жигмэд Тогмид хоёр

	Зун цаг

	Аз жаргалын эрэлчин

	Д. Сэнгээ

	Эх орон

	Тагтаа

	Цолмон

	Хөхөөний дуу

	Г. Сэсмээ

	Үнээн хүү минь тэгдэг юм

	Цуваа

	Солонго

	Тэмээ том

	Эрдэм сурсан нь

	Д. Тарва

	Дэгдээхэй

	П. Хорлоо

	Сүхбаатар

	Туулай

	М. Цэдэндорж

	Нар наашаа сүүдэр цаашаа

	Эрхэм эрдэнэ

	Ц. Цэдэнжав

	Би

	Хойшдын эзэд

	Сайхан сурлагын эзэн

	Ном эрдэнийн магтаал

	Хонхон дуугаар шамдаарай

	Ч. Чимид

	Пионерын марш

	Москва

	Би монгол хүн

	Пионерын лагерийн үдэш

	Сүхбаатарын туг

	Эхийн үг

	Л. Чойжилсүрэн

	Далай ээж (найраглалаас)

	Б. Явуухулан

	Пионер

	Өлгийн дуу

	Барилга

	 

	 

	Үргэлжилсэн зохиол

	 

	Д. Цэвэгмид

	Хос тогоруу

	Хун шувуу бодон гахай хоёр

	С. Буяннэмэх

	Алсыг зорьсон алтан загас

	Ц. Дамдинсүрэн

	Хүслийн тухай үлгэр

	Хоёулаа миний хүү

	Ч. Алагсай

	Говь дахь учрал

	Жигүүртний ид шид

	Б. Бааст

	Алтан хурга

	Шарга даага

	Ш. Гаадамба

	Алинд ч дуртай

	Билгийн булаг

	Д. Гармаа

	Хөгжөөнтэй тууж

	С. Дашдэндэв

	Тэнгэрийн хаан

	Эхийн захиа

	Ч. Лодойдамба

	Малгайтай чоно

	Д. Мягмар

	Ажилсаг охин

	Балын амт

	Н. Надмид

	Боохой Лувсан

	Анхны танил

	С. Надмид

	Бордоотой бороо

	Т. Нацагдорж

	Алтан хүүхэд

	Э. Оюун

	Сэр˗Од

	Д. Пэрлээ

	Юу нь чухал

	Эндүү ташаа бодол

	Б. Ринчен

	Их говийн зоригтон хүмүүс

	Л. Түдэв

	Будаг амилна

	С. Удвал

	Говь сайхан нутаг

	Ц. Уламбаяр

	Хар ямаа

	Гэрэлт хүү

	О. Цэнд

	Ёлын тайга

	Маршалын гарам

	О. Цэндсүрэн

	Согоон цэцэг

	Төмөр

	М. Чимид

	Ган

	Нүүдэл

	Ж. Шагдар

	Хээр даага 

	Дааганы туурай

	С. Эрдэнэ

	Улиасан төгөл

	Миний хайрт хараацай

	Эр хүн

	 

	 

	Жүжиг, кино

	 

	Ч. Ойдов

	Аргат бяцхан баатар

	Л. Ванган

	Худалдагчийн зүүд

	Р. Ядам

	Далдын хар малгай

	 

	[image: болор спеллArtboard 1]


cover.jpeg
J. Msirmap





images/image.png





images/image.jpeg
5 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pty

v 60 cas yauliH caHmai.

W Andaamail yacutiz unpyynx, 3ee

yeacuii2 caHan 6o12oHo.
Xanayiin maiin6ap monsmoii. %

Xy®eullH yauiiH caH yyceax
Bonomxmol.






images/image2.png
035"?.;-

UAXHM.!i ..:‘38
,{g"" ]
@ FoFiE





